
ТЕКIУЭНЫГЪЭ

КъБР-м и Iэтащхьэ КIуэкIуэ Казбек ухуэныгъэм, коммунальнэ инфраструктурэр къэ-
гъэщIэрэщIэжыным, абы ипкъ иткIи «ПсэукIэр егъэфIэкIуэнымкIэ ухуэныгъэхэр» лъэпкъ 
проектыщIэр гъэзэщIэным теухуа зэIущIэ иригъэкIуэкIащ.

АБЫ щытепсэлъыхьащ псэупIэ-коммунальнэ хозяйствэм и IэнатIэр къэгъэщIэрэщIэжы-
нымкIэ лэжьыгъэшхуэ къазэрыпэщылъым. Апхуэдэу Налшык къалэм и псы хъумапIэ нэ-
хъыщхьэр, псы фIейхэр зэрагъэкъабзэ ухуэныгъэхэр сыт и лъэныкъуэкIи зыхуей хуагъэзэжын 
хуейщ. КъищынэмыщIауэ, республикэм и къуажэхэм щыIэ псы къыщIэшыпIэу 20 зэра-
гъэпэщыжынущ икIи яухуэнущ.

Республикэм и Iэтащхьэ 
КIуэкIуэ Казбек лэжьыгъэ 
IуэхукIэ IущIащ ЦIыхум и 
хуитыныгъэхэмкIэ уполно-
моченнэу Къэбэрдей-Балъ-
къэрым щыIэ Зумакулов 
Борис.

ХАБЗЭ зэрыхъуам тету, Зу-
макуловым Iэтащхьэр щы-
гъуазэ ищIащ илъэс блэ -

«Адыгэ псалъэ» газетыр Iэ теб-
дзэу къыпIэрыхьэ къудей мы-
хъуу, дяпэкIэ, илъэс зыбжанэ 
ипэкIэ зэрыщытам хуэдэу, Нал-
шык дэт газет щапIэ, тыкуэн зыб-
жанэм къы щып щэхуфынущ. Ди 
 къы дэкIыгъуэхэр щIэлъщ «Вес-
тер-Гипер», «Дея», бэзэрышхуэм 
(ПащIэм и уэрамым тетым) и Iэ-
гъуэблагъэм, Пушкиным и уэра-
мым щыIэ газет щапIэхэм. 

- Мы гъэм зэхъуэкIыныгъэхэр 
йокIуэкI, щIыналъэм щыхъыбар-
хэр республикэм и цIыхухэм зэра-
бгъэдэтлъхьэм, хъыбарыщIэхэр 

абыхэм я деж зэрынэсым и фIа-
гъым хэгъэхъуэным теухуауэ. 
Иджыпсту цIыхухэм хъыбархэр нэ-
хъыбэу къызэращIэр интернет-
кIэщ. Абы дэри зедгъэужьынущ. 
Ауэ газетхэмрэ журналхэмрэ игъа-
щIэ лъандэрэ щыIэ хъыбарегъа-
щIэ Iэмалщ, гулъытэ яхуэдмыщIу 
хъунукъым, - жиIащ КъБР-м бжы-
гъэр зи лъабжьэ зыужьыныгъэм-
кIэ, связымрэ цIыхубэ зэпыщIэны-
гъэхэмкIэ и министр Бозий Аскэр. 

- ДыщогуфIыкI газетхэр тыкуэн-
хэм дяпэкIэ зэрыщыдгъуэтынум. 
АнэдэлъхубзэкIэ хъыбарыщIэхэм-
рэ тхыгъэ щIэщыгъуэхэмрэ зэрыт 

газетыр Налшык и уэрамхэм 
къыщыпщэхуу щIэбджыкIыныр 
куэд и уасэщ! - жеIэ «Точка опоры» 
жылагъуэ зэгухьэныгъэм и уна-
фэщI Къарэ Ратмир. 

Республикэм къыщыдэкI газет-
хэр къалэ уэрамхэм, тыкуэ ныш-
хуэхэм къыщыпщэхуф зэрыхъуар 
цIыхубэм я дежкIэ щхьэпэщ икIи 
тыншщ. Ар ди цIыхухэм щIэщы-
гъуэ ящыхъуну, тхылъымпIэкIэ те-
дза къыдэкIыгъуэхэр нэхъыбэм 
Iэпэгъу яхуэхъуну дыщогугъ. 

ГУГЪУЭТ  Заремэ.
Сурэтыр Къарей Элинэ трихащ.

Ди щIыналъэм и егъэджэныгъэ-гъэсэ-
ныгъэ IэнатIэм адэкIи зегъэужьынымрэ 
абы щекIуэкI Iуэху зехьэкIэ мардэхэр 
нэхъ ри егъэфIэкIуэнымрэ ятеухуа псалъэ-
макъ щхьэпэ иджыблагъэ зэдрагъэкIуэ-
кIащ КъБР-м и Iэтащхьэ КIуэкIуэ Казбекрэ 
республикэм егъэджэныгъэмрэ щIэны-
гъэмкIэ и министр Езауэ Анзоррэ. 

ГЪАЩIЭМ мыхьэнэшхуэ щызиIэ а унэ-
тIыныгъэм щызэфIах лэжьыгъэ псори къы-
гуэхыпIэ имыIэу епхащ анагъэмрэ сабии-
гъуэмрэ хъумэным. УФ-м и Президент Пу-
тин Владимир нэхъапэIуэкIэ къыхигъэщауэ 
зэрыщытамкIэ, «егъэджэныгъэ IэнатIэмрэ 
школ кIуэгъуэ ныбжьым нэмысахэм щадэ-
лажьэхэмрэ я зыужьыныгъэр къэралым 
щекIуэкI демографие политикэм и Iыхьэ нэ-
хъыщхьэхэм ящыщщ».

Къэралым и Iэтащхьэм нэхъапэIуэкIэ иуб-
зыхуауэ щыта къалэнхэм япкъ иткIэ, 2025 - 
2027 гъэхэм  Къэбэрдей-Балъкъэрым иджы-
ри щаухуэнущ сабий гъэсапIэу 8. Абыхэм 
ящыщу республикэм и къалащхьэ Налшык 
щащIынущ гъэсапIи 4. Сабий 700 зэ кIуалIэ 
хъуну а садхэр къыщызэIуахынущ «Къуэ-
кIыпIэ», «Мей» хьэблэхэм. 

Апхуэдэу сабий гъэсапIэщIэхэр щаухуэ-
нущ Бахъсэн къалэм, Къэсейхьэблэ, Гун-

дэлэн, Старэ Шэрэдж къуа жэхэм. 
Апхуэдэ ухуэныгъэ инхэм къадэкIуэу, рес-

публикэм и сабий гъэсапIэ 17-м зэгъэпэ щы-
жыныгъэ лэжьыгъэшхуэхэри щекIуэкIынущ 
дызыхуэплъэ илъэс зыбжанэм къриу быдэу. 

ЗэIущIэм зэрыщыжаIамкIэ, зэпыу имыIэу 
республикэм щолэжь егъэджэныгъэ-гъэсэ-
ны гъэ IэнатIэм ехьэлIа адрей Iуэху псори, 
мылъку-техникэ лъабжьэри абы хэту, адэкIи 
егъэфIэкIуэным. 

Дызэрыт илъэсым фокIа дэм и 1-м я бжэхэр 
ныбжьыщIэхэм хуиту къы ху зэIуахынущ зы-
хуей-зыхуэфI псомкIи нэсу къызэгъэпэща 
курыт еджапIэу 9-м. Къинэ мыщIауэ, курыт 
школ  70-м къэкIуэну илъэсищым къриубыдэу 
ще кIуэкIынущ ухуэныгъэ-зэгъэпэщыжыны-
гъэ лэжьыгъэ инхэр. Абыхэм ящыщу еджапIэ 
15-м апхуэдэ лэжьыгъэр мы гъэм щаублэ-
нущ.

Курыт щIэныгъэрэ IэщIагъэрэ щрагъэ-
гъуэт колледжхэми, техникумхэми, лицейхэ-
ми апхуэдэ лэжьыгъэ щхьэпэхэр щекIуэкIы-
нущ 2025 - 2026 гъэхэм къриубыдэу. А илъэ-
ситIым зыхуей хуагъэзэжынущ Мэкъумэш-
промышленнэ, Гуманитар-техникэ кол ледж-
 хэм я еджапIэ унэхэм ящыщу 6-р. А псори 
лэжьыгъэ щхьэпэщ республикэм и егъэ-
джэныгъэ-гъэсэныгъэ IэнатIэм адэкIи зиу-
жьынымкIэ.

Илъэс еплIанэ хъуауэ екIуэкI дзэ Iуэху 
хэхам (СВО) хэтщ Къэбэрдей-Балъкъэ-
рым щыщхэри. Ди щIыпIэм и зы къали 
къуажи къэнакъым а зэпэщIэувэ ныгъэ 
ткIийм зи щIалэхэр зымыгъэкIуа. Нобэ 
унагъуэ куэдым я къуэхэр, щхьэгъу сэхэр 
Iутщ а зауэ IэнатIэм, лIыгъэрэ ха хуагъэрэ 
къагъэлъагъуэу. МащIэкъым къэ ралым и 
щхьэхуитыныгъэм щIэбэну зи псэр зыта-
хэри. 

ЗАУЭ IэнатIэ гугъур щIыхь пылъу мы зэма-
ным езыхьэкIхэри къэрал унафэр къэмы-
лэн джэжу зыгъэзащIэу а зауэм хэкIуэда-
хэри щапхъэ нэсщ къытщIэхъуэ щIэблэм я 
дежкIэ. Абыхэм я гъащIэр бэм я гъуэгугъэ-
лъагъуэу дапщэщи щытынущ. Ди щIалэхэм 
зэрахьэ лIыгъэм, къакъуэкI хахуа гъэм, бы-
дагъэм я щапхъэхэр къызыхэщ дэфтэрхэри 
куэдщ.

Къэбэрдей-Балъкъэрым и унафэщIхэм я 
цIэкIэ тхыгъэ хьэлэмэт иджыблагъэ респуб-
ликэм къыIэрыхьащ. Абы къызэрыхэщым-
кIэ, зауэ IэнатIэм щынэхъыщхьэхэм ящыщщ 
зауэлIхэм я гукъыдэжыр къэIэтыныр, я 
ехъу лIэныгъэхэм гулъытэрэ пщIэрэ егъэ-
гъуэтыныр. Дзэ унафэщIым и гуапэу къыхе-
гъэщ зи Iэтащхьэ дзэм хэт бгырыс щIалэхэу 
Къэбэрдей-Балъкъэрым щыщхэмкIэ хуаб-
жьу зэрыарэзыр. Ахэр зыхэтхэм фIыкIэ къа-
хощ: я хьэл-щэнкIи, гупым зэрыхэзагъэкIи, 
IэрыхуагъкIи, жыджэрагъкIи, лIыгъэрэ ха-
хуа гъэу къакъуэкIымкIи. 

ЗауэлIхэм я гукъыдэжыр къэIэтыным сэ-
бэп хуагъэхъун мурадкIэ, фронтым щекIуэкI 
Iуэхугъуэхэм ятеухуа хъыбархэр зэрыт «Дне-
провский десант» газетыр къыщыдагъэкI. 
Дзэпщым зэритхымкIэ, а газетым и иужьрей 
къыдэкIыгъуэм къытехуащ ди къэбэрдей 
щIалэхэу рядовой Къуэныкъуей Ислъамрэ 

ефрейтор Хьэгъэжей Темыррэ ятеухуа тхы-
гъэ. Абы къызэрыхэщымкIэ, адыгэ щIалэ-
хэм лIыгъэшхуэ зэрахьащ, хахуагъэ ини 
къы щагъэлъэгъуащ зэхэуэ гуащIэхэм. Абы-
хэм къапэкIуэу Къуэныкъуей Ислъам ира-
тащ Святой Георгий орденыр, Хьэгъэжей 
Темыр хуагъэфэщащ ЛIыхъужьыгъэм и ор-
деныр. А псомкIи гушхуэу, дзэпщ цIэрыIуэм 
адыгэ щIалэхэм ятеухуа тхыгъэр зэрыт га-
зет напэкIуэцIыр ахэр къыщалъхуа лъахэм 
къигъэхьащ.  

Къыхэдгъэщынщи, ахэр я гъащIи я узын-
шагъи щымысхьыжу, къикIуэт ямыщIэу, я 
пщэрылъ къалэнхэр гъэзэщIэным жэуаплы-
ныгъэ яIэу бгъэдэту IэнатIэ гугъум Iутщ, 
лIы гъэрэ хахуагъэрэ яхэлъу. Къапщтэмэ, 
Хьэгъэжей Темыррэ ар зи унафэщI гупымрэ 
я фIыгъэкIэ зы псэкъым-пситIкъым ажа-
лым къелар, губгъуэм кърахыжу уIэгъэ щым 
яшар, зи узыншагъэр зэтеувэжар. 

Апхуэдэ Iуэхухэр зэфIихыу, езы щIалэри 
мы гъэм и пэщIэдзэм уIэгъэ хьэлъэ хъури, 
операцэ ящIащ, махуэ 12-кIи зыкъимыщIэ-
жу щытащ. Мы зэманым Москва дэт уIэ-
гъэщым щагъэхъуж, абы етIуанэ операцэри 
щащIынущ. 

Къэбэрдей-Балъкъэрым щыщ щIалэхэр 
къэрал щхьэхуитыныгъэм къэмылэнджэжу 
зэрыщIэзэум и щыхьэтхэм ящыщщ зи гугъу 
тщIахэр. Апхуэдэ щапхъэхэр, шэч хэмылъу, 
сэбэпышхуэщ щIыналъэм къихъуэ щIэблэр 
хэкупсэ нэсу, къэралым и къыщхьэщыжа-
кIуэ лъэщу гъэсэнымкIэ. Ди лъэпкъыцIэр 
фIыкIэ зыгъэIуа Къуэныкъуей Ислъамрэ 
Хьэ гъэжей Темыррэ, апхуэдэу зауэ IэнатIэм 
Iут адрей ди щIалэхэри узыншэу, Iэпсолъэп-
соуэ, ТекIуэныгъэр къахьауэ икIэщIыпIэкIэ я 
унагъуэхэм ихьэжыну дохъуапсэ. 

КЪАРДЭН  Ритэ.

Хьэрычэт IэнатIэм республикэм нэхъри зыще-
гъэужьыным, абы хэтхэм къыхалъхьэ жэрдэмхэр 
ядэIыгъыным пыщIа Iуэхухэр зэрыдагъэкI щIыкIэм 
щытепсэлъыхьащ республикэм и Iэтащхьэ КIуэкIуэ 
Казбекрэ ХьэрычэтыщIэхэм я хуитыныгъэхэр хъу-
мэнымкIэ уполномоченнэу КъБР-м щыIэ АфэщIыж 
Юрэрэ я зэIущIэм. 

ЗЭIУЩIЭМ къыщыхагъэщащ ди къэралым къыхуагъэу-
ва экономикэ мардэ ткIийхэм я зэран IэнатIэм зэремыкIар, 
уеблэмэ ар нэхъри зэрефIэкIуар. Абы нэхъыщхьэу сэбэп 
хуэхъуар IэнатIэм хэтхэм щIыналъэ мылъкукIэ зэрызыщIа-
гъакъуэрщ. Апхуэдэ Iэмал къарет «Хьэрычэт IэнатIэ ма-
щIэмрэ курытымрэ, щхьэзакъуэ хьэрычэтыщIэхэм я жэр-
дэмхэр ядэIыгъын» лъэпкъ проектым.

Хьэрычэт IэнатIэ мащIэмрэ курытымрэ хэтхэм я бжы-
гъэм республикэм процентихкIэ щыхэхъуащ икIи псори 
зэхэту цIыху мин 22,6-м нэсащ. Зи щхьэ хуэлэжьэжхэри 
процент 14,5-рэ мэхъу, цIыху мин 81-м щIигъу къызэщIа-
убыдэу. А псом къадэкIуэу, бизнесми мылъку нэхъыбэ 
 хилъхьэ хъуащ зи гугъу тщIы IэнатIэм и лэжьыгъэм нэхъ-
ри зегъэубгъуным.

Щхьэхуэу и гугъу ящIащ Уполномоченнэр «Хэкум и 
 хъумакIуэхэр» къэрал фондым и щIыналъэ къудамэм 
зэрыдэлажьэм, дзэ Iуэху хэхам хэт хьэрычэтыщIэхэм  хуаIэ 
пыщIэныгъэхэм.

IэнатIэм къэрал хабзэхэр зэрыщагъэзащIэм кIэлъы-
плъыныр, бизнесым хэтхэм япыщIауэ щытыныр я унэ-
тIыныгъэ нэхъыщхьэхэм ящыщщ. Зэрыщыту къапщтэмэ, 
щIыналъэм щыIэ Уполномоченнэм и лэжьыгъэр те-
щIыхьащ Урысейм и Президентым и деж щыIэ Уполномо-
ченнэм и аппаратым и лэжьыгъэм икIи жылагъуэ-чэн-
джэщэгъу советхэр и тегъэщIапIэщ.

Республикэм и Iэтащхьэм АфэщIыж Юрэ фIыщIэ хуи-
щIащ республикэм и экономикэм дежкIэ мыхьэнэ хэха 
зиIэ IэнатIэм и лэжьыгъэр тэмэму зэтеухуауэ зэрекIуэ-
кIым  папщIэ икIи ехъулIэныгъэщIэхэр иIэну зэригуапэр 
жриIащ.

КъБР-м И ПАРЛАМЕНТЫМРЭ
ПРАВИТЕЛЬСТВЭМРЭ Я ГАЗЕТ

ГАЗЕТА ПАРЛАМЕНТА
И ПРАВИТЕЛЬСТВА КБР

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

1924 ГЪЭ ЛЪАНДЭРЭ КЪЫДОКI

№31 (24.781) 2025 гъэм  гъатхэпэм (мартым) и 13, махуэку И уасэр зы тумэнщТхьэмахуэм щэ къыдокI

2-нэ нап.

Геленджик
къыщхьэщытщ

Тхыбэ
4-нэ нап.

ЦIыхугъэращ
япэ  идгъэщыр

4-нэ нап.

1942 гъэм и 
гъэмахуэм

ПсэукIэр  егъэфIэкIуэнымкIэ  ухуэныгъэхэр

кIам зэфIагъэкIахэм. 
Нэхъыщхьэу зытепсэ лъы-

хьахэм ящыщщ цIыхухэм зэ-
рызыкъыхуагъэзахэм зэра-
пэджэжыр, псом хуэмыдэу 
дзэ Iуэху хэхам хэтхэм, абы-
хэм я унагъуэхэм щыщхэр 
зыхуэныкъуэхэм ятеухуахэр, 
ветеранхэр мамыр гъащIэм 
лъэ быдэкIэ къыхыхьэ жы-
нымкIэ защIэгъэкъуэным 

хуэгъэзауэ ирагъэкIуэкI лэ-
жьыгъэхэр.

Апхуэдэуи зэпкърахащ уго-
ловнэ Iуэхухэр щызэха-
гъэкIкIэ цIыхухэм я хуитыны-
гъэхэр хъумэным, республи-
кэм и тутнакъэщхэм ща-
Iыгъхэм ехьэлIахэри.

Iэтащхьэм къыхигъэщащ 
уполномоченнэр къэрал 
властым и органхэмрэ 
цIыхухэм я хуитыныгъэхэр 
хъумэным хуэгъэпса жыла-
гъуэ зэгухьэныгъэхэмрэ япы-
щIауэ зэрылажьэр.

КIуэкIуэ Казбек Зумакулов 
Борис фIыщIэ хуищIащ за-
хуагъэм тету икIи Iуэхум 
фIыуэ хищIыкIыу лэжьыгъэ 
гугъу, ауэ жылагъуэм дежкIэ 
мыхьэнэшхуэ зиIэ зэрыри-
гъэкIуэкIым папщIэ.

Дунейпсо Адыгэ Хасэм, Бэрбэч ХьэтIутIэ и цIэр зе-
зыхьэ Къэбэрдей-Балъкъэр къэрал университетым, 
Адыгэ къэрал университетым 2025 гъэм пщэдей, гъат-
хэпэм и 14-м, сыхьэт  13-м зэхашэну ебланэ Дунейпсо 
адыгэ Iуэрытхым жыджэру фыхэтыну фрегъэблагъэ. 
ЩIэ ныгъэ-у  зэщIакIуэ Iуэхугъуэр екIуэ кIынущ онлайн 
икIи офлайн щIыкIэхэм тету.

ИЛЪЭСИБЛ лъандэрэ къы зэрагъэпэщ Iуэхугъуэ 
щхьэпэм мураду зыхуигъэувыжхэм ящыщщ адыгэбзэм 
и пщIэр къэIэтыныр, тхыб зэм гулъытэ хэха хуе-
гъэщIыныр, лъэпкъым щыщ хэм анэдэлъхубзэмкIэ яб-
гъэдэлъ щIэныгъэр егъэ фIэкIуэныр, щэнхабзэр хъу-
мэныр.

Iуэрытхым адыгэу зыкъэзылъытэж дэтхэнэри хэт хъу-
нущ, ар щыпсэу щIы пIэм, адыгэбзэм зэры хуэ шэрыуэм 
емылъытауэ. Ар ятхыну цIыхухэр щызэхуэсынущ ди хэ-
гъэгум и щIыналъэхэм, курыт щIэныгъэ щра гъэгъуэт 
IуэхущIапIэ хэм, еджапIэ нэхъыщ хьэ хэм, библиотекэхэм.

Налшык къалэм «Адыгэ Iуэрытхыр» щекIуэкIынущ:
Бэрбэч ХьэтIутIэ и цIэр зезыхьэ Къэбэрдей-Балъкъэр 

къэрал университетым (Чернышевскэм и цIэр зе зы хьэ 
уэрам, 173, 501-нэ пэ шым);

КIуэкIуэ Валерэ и цIэр зезыхьэ Къэбэрдей-Балъкъэр 
къэрал мэкъумэш университетым (Лениным и цIэр  
зезыхьэ уэрам, 1в, экономикэмкIэ къудамэр, ет хуа нэ 
къат);

Мэлбахъуэ Тимборэ и цIэр зезыхьэ лъэпкъ 
 библиотекэм (Нэгумэ Шорэ и цIэр зезыхьэ уэ рам, 
5).

IуэхущIапIэ щхьэхуэхэм емыкIуэлIэфынухэм онлайн 
щIыкIэм тету анэдэлъхубзэмкIэ я щIэныгъэр къыща-
пщытэ хъунущ интернетым щыIэ мы хэщIапIэмкIэ: 
https://my.mts-link.ru/j/14488225/2126132891.

Къэбэрдей-шэрджэсыбзэмкIэ диктантыр зытхахэм я 
лэжьыгъэхэм я сурэтыр (скан) сыхьэтым къриубы дэу 
къэпщытакIуэхэм  хуагъэхь хъунущ мы майл-хэщIапIэм: 
dahnalchik@gmail.com

КIэмыргуей адыгэбзэм тету ятха тхыгъэ хьэзырхэм я 
сурэтыр adygkafedra@mail.ru майл-хэщIапIэм ягъэхь 
 хъунущ.

«Дунейпсо адыгэ Iуэрытхыр» зэрекIуэкIыну щIы кIэм, 
ар зытет жыпхъэ убзыхуам ДАХ-м и сайтым фыкъы-
щеджэ хъунущ intercircass.org.

Адыгэбзэм и пщIэр къэ Iэтын, лъэпкъым анэ дэлъ-
хубзэмкIэ бгъэдэлъ щIэныгъэр егъэфIэкIуэн папщIэ зэ-
хаша «Адыгэ Iуэрытхым» фыхэтыну адыгэу зыкъэ-
зылъытэж дэтхэнэри фыкъыхудоджэ.

УпщIэ зиIэхэр +79289109975; +79286934817 телефон-
хэм фыпсалъэ  хъунущ.

Дунейпсо Адыгэ Хасэм Бэрбэч ХьэтIутIэ и цIэр зе-

Адыгэ Iуэрытх

Хуитыныгъэхэр
егъэнэхъапэ

Егъэджэныгъэ-гъэсэныгъэ IэнатIэм

ЛIыгъэ яхэлъщ ди щIалэхэм

Республикэ газетхэр щэн щIадзэж

КъБР-м и Парламентым 
и депутатхэр, «Къэрал сы-
хьэтым» хыхьэу, яIущIащ 
Налшык къалэм предмет 
щхьэхуэхэр нэхъ куууэ 
щрагъэдж, Пушкин Алек-
сандр и цIэр зезыхьэ 
курыт школ №5-м и 11-нэ 
классхэм щIэсхэм.

ЩIАЛЭГЪУАЛЭМ епсэ-
лъащ республикэм и хаб-
зэубзыху IуэхущIапIэм Егъэ-
джэныгъэмкIэ, щIэныгъэм-
кIэ, физическэ щэнхабзэм-
кIэ, спортымрэ щIалэ гъуа-
лэм я IуэхухэмкIэ и комите-
тым и унафэщI Емуз Нинэ, 
Жылагъуэ шынагъуэнша-
гъэмрэ Iулъхьэм пэщIэты-
нымкIэ комитетым и уна-
фэщI Кривко Михаил, 
Лъэпкъ зэхущытыкIэхэмкIэ 
комитетым и унафэщIхэм 
ящыщ, Промышленностым-

Псалъэмакъ  щхьэпэ

кIэ, транспортымкIэ, свя зым-
 рэ гъуэгу IэнатIэмкIэ комите-
тым и унафэщIым и  къуэдзэ 
Байдаев Сэлихь сымэ.

Депутатхэм къыхагъэщащ 
апхуэдэ зэIущIэхэр хабзэ да-
хэ хъуауэ зэрырагъэ кIуэ-
кIыр, щIыналъэм и хабзэуб-
зыху лэжьыгъэм щIалэгъуа-
лэр хэгъэгъуэзэнымкIэ ар 
зэрыIэмалыфIыр. Школа-
кIуэ хэр ирагъэплъащ КъБР-м 
и Парламентым теухуа 
 фильм кIэщIым. 

Емуз Нинэ жиIащ ныб-
жьыщIэхэм я Iуэху еплъы-
кIэхэр зрагъэщIэну зэрафIэ-
гъэщIэгъуэныр, я упщIэхэм 
жэуап иратыну зэрыхьэзы-
рыр. Абы къыхигъэщащ 
 хабзэхэр къыщащтэ пэшым 
ахэр къызэрырагъэблэгъам 
Парламентым и лэжьыгъэр 
нэхъ нэрылъагъу щIалэгъуа-
лэм зэращищIынур. Депута-

тыр тепсэлъыхьащ я лэ-
жьыгъэр зэраубзыхум. 

Кривко Михаил тепсэ лъы-
хьащ зи унафэщI комите-
тым зэфIигъэкIым, жэрдэм-
хэр зэрагъэбелджылым, 
хаб зэхэр къызэращтэм. 

Байдаев Сэлихь и гугъу 
ищIащ республикэм и про-
мышленностым, связым, 
гъуэгухэмрэ транспортымрэ 
зэрызыщрагъэужь щIыкIэм. 

Депутатхэр къытеувыIащ 
хабзэубзыху IуэхущIапIэм и 
комитетхэм я къалэнхэр 
зэрагуэшым, абы епхауэ 
лажьэ ЩIалэгъуалэ пала-
тэмрэ Жылагъуэ советымрэ 
ирагъэкIуэкI лэжьыгъэхэм, 
цIыхухэм зэраIущIэм, нэ-
гъуэщIхэми.

КъищынэмыщIауэ, депу-
татхэм жэуап иратащ ныб-
жьыщIэхэм я упщIэхэм. 
Ахэр теухуат щIалэгъуалэ 
политикэм, ЕГЭ-м и фIагъ-
хэмрэ щыщIэныгъэхэмрэ, 
Къэбэрдей-Балъкъэрым 
спор тымрэ узыншагъэр  
хъу мэнымкIэ и IэнатIэхэм 
зэрызрагъэужьым.

ЩIалэгъуалэм депутат-
хэм фIыщIэ хуащIащ хаб-
зэубзыху IуэхущIапIэм зэ-
рырагъэблэгъам, зэIущIэр 
гуапэу, гъэщIэгъуэну зэре-
кIуэкIам папщIэ.

Нэхъыжьхэм я чэнджэщи 
зэхахащ щIалэгъуалэм: Iэ-
щIагъэ къызэрыхахынум, я 
къэухьым хагъэхъуэн зэ-
рыхуейм ехьэлIауэ. ЩIалэ-
гъуалэм КъБР-м и Парла-
ментым зыщрагъэплъы-
хьащ, зэгъусэу сурэт зытра-
гъэхащ. 

Я зэран къекIакъым
КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Дунейм
щыхъыбархэр

Зыгъэхьэзырар 
ЩХЬЭЩЭМЫЩI  Изэщ.

Гуэным имылъмэ, Iэнэми телъкъым.

Ди  газетыр  зауэм  и  лъэхъэнэм

Лъэпкъ Iущыгъэ:

Къэралым 
закъыщIегъакъуэ

Урысей Федерацэм и Пре-
зидент Путин Владимир 
унафэ ищIащ къэрал со-
циальнэ дэIэпыкъуныгъэм-
кIэ программэм ипкъ иткIэ, 
дзэ Iуэху хэхам хэтахэм я 
хьэрычэтыщIэ Iуэхур дэIы-
гъыным хухах мылъкур нэ-
хъыбэ ящIыну. Пщэрылъыр 
гъэзэщIэныр я пщэ далъ-
хьащ УФ-м и Правитель-
ствэмрэ «Хэкум и хъу ма-
кIуэхэр» къэрал фондым- 
рэ.

«ДЗЭ Iуэху хэхам хэта ве-
теранхэм хьэрычэтыщIэ Iуэху 
зэрахуэныр дэIыгъыным и 
IуэхукIэ унэтIыныгъэ щхьэ-
хуэхэр къэгъэлъэгъуэн, абы 
щыгъуэми хухах мылъкур нэ-
хъыбэ зэрыщIын хуейр къыхэ-
лъытауэ», - къыщыгъэлъэ-
гъуащ Кремлым и сайтым 
 къралъхьа дэфтэрым. 

Нэгъабэ и дыгъэгъазэ ма-
зэм Путин Владимир «Хэкум 
и хъумакIуэхэр» фондым 
пщэрылъ щищIауэ щытащ 
дзэ Iуэху хэхам хэтахэр лэжьа-
пIэ IэнатIэкIэ къызэгъэпэ щы-
ныр егъэфIэкIуэным хуэу нэ-
тIауэ жэрдэмхэр къыхалъхьэ-
ну. ЩIыналъэ къулыкъу-
щIэхэм я гъусэу 2025 гъэм 
гъатхэпэм и 1 пщIондэ а Iуэ-
хур зэфIагъэкIын хуейуэ щы-
тащ. 

Худэчыхыныгъэ 
щыIэнукъым

Урысейм хамэ къэрал 
IуэхухэмкIэ и министр Лав-
ров Сергей США-м и блогер-
хэм ярита интервьюм щы-
жиIащ Украинэм пцIы щи-
упсым, и псалъэр щимы-
гъэпэжыфым и деж сыт 
щыгъуи икIуэтын хуейуэ 
къы зэрыхуихуэр.

МИНИСТРЫМ къыхигъэ-
щащ Минск зэгурыIуэны-
гъэхэр игъэзэщIэным Киев 
дежкIэ мыхьэнэшхуэ зэри -  
Iэр. «1991 гъэм нэс Украинэм 
иIа щIыналъэхэр, Кърымымрэ 
Донбасс и Iыхьэмрэ хэмыту» 
ихъумэжыфынут, къэралым  
и унафэщIхэм зэгурыIуэны-
гъэм и гъуэгур къыхахауэ щы-
тамэ икIи нэгъуэщIхэм я жыIэ 
щIэмыту псэуатэмэ», - жиIащ 
Лавров Сергей.

Апхуэдэу абы къыхигъэщащ 
цIыхухэм я гъащIэр шына гъуэ 
щытыкIэм изыгъэувэ Украи-
нэм и IуэхукIэ Урысейм ху дэ-

чыхыныгъэм тету зэрыгу-
рымыIуэнур. «Урысейм и къа-
лэн нэхъыщхьэр киев 
 режи мым тхыдэншэу къи-
гъэнэну зыхэтхэм къащхьэ-
щыжынырщ», - дыщIигъужащ 
и псалъэхэм министрым.

Гъатхэпэм и 13,
махуэку

Вагъуэхэм щакIэлъыплъ 
щIэныгъэ IуэхущIапIэхэм я 
дунейпсо махуэщ

Урысейм щагъэлъапIэ Гео-
дезиемрэ картографиемрэ я 
лэжьакIуэхэм я махуэр

1939 гъэм къалъхуащ УФ-м 
щэнхабзэмкIэ щIыхь зиIэ и 
лэжьакIуэ, КъБАССР-м гъуаз-
джэхэмкIэ щIыхь зиIэ и 
лэжьакIуэ, КъБР-м и цIыхубэ 
артист Шумахуэ Владимир.

1941 гъэм къалъхуащ УФ-м 
щIыхь зиIэ и метролог, 
 КъБР-м промышленностым-
кIэ щIыхь зиIэ и лэжьакIуэ 
Шурдым Юрэ.

1953 гъэм къалъхуащ 
къэрал лэжьакIуэ, социоло-
гиемкIэ доктор, профессор, 
ЩIДАА-м, Социальнэ щIэны-
гъэхэмкIэ академием я ака-
демик, АКъУ-м и ректор 
 Хъунэгу Рашид.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
пшэр техьэ-текIыу щыщыты-
нущ. Хуабэр махуэм градус 
23 - 24-рэ, жэщым градус 10 
- 15 щыхъунущ.

Гъатхэпэм и 14,
мэрем

Адыгэ тхыбзэм и махуэщ
1853 гъэм адыгэбзэкIэ 

къыдэкIащ Берсей Умар и 
«Адыгэ псалъалъэр».

1995 гъэм Налшык экономи-
ко-правовой лицей къыщызэ-
Iуахащ.

1913 гъэм къалъхуащ аб-
хъаз тхакIуэ, Куржымрэ Аб-
хъазымрэ гъуазджэхэмкIэ 
щIыхь зиIэ я лэжьакIуэ Гулиа 
Георгий.

1937 гъэм къалъхуащ 
тхакIуэ, литературэдж, кри-
тик, КъБР-м щэнхабзмкIэ 
щIыхь зиIэ и лэжьакIуэ Къэр-
мокъуэ Хьэмид.

Дунейм и щытыкIэнур

«pogoda.yandex.ru» сайтым 
зэритымкIэ, республикэм 
уфауэ щыщытынущ.  Хуабэр 
махуэм градус 24 - 27-рэ, 
жэщым градуси 10 - 15 щы-
хъунущ.

Зауэм и бынхэр

Дзэлыкъуэ щIыналъэм хыхьэ Сэр-
макъ къуажэм дэт  Махуэ Дадушэ и 
цIэр зезыхьэ ЩэнхабзэмкIэ унэр 
къызыхуэтыншэу зэрагъэпэщыжащ. 
1983 гъэм яухуауэ щыта унэр къа-
гъэщIэрэщIэжащ «Щэнхабзэ» лъэпкъ 
пэхуэщIэм ипкъ иткIэ икIи илъэс кIуам 
и кIэхэм абы и бжэр къызэIуихыжащ.

КЪУАЖЭДЭС сабийуэ 100-м щIигъу 
нобэ къокIуалIэ творчествэм, акъылым 
зегъэужьыным хуэунэтIауэ мыбы щыIэ 
секцэхэм. ЖыпIэнурамэ, дерсхэр щра-
гъэкIуэкI дыщэпскIэ хэдыкIынымкIэ, 
сурэт щIынымкIэ, уэрэд жыIэнымкIэ, 
 театр гъуазджэмкIэ. Апхуэдэуи шахма-
тым, шашкэм дихьэх балигъхэри нэ-
хъыщIэхэри щIэх-щIэхыурэ мы унэм 
щызэхуос. Гугъэ щыIэщ сурэт, видео 
техыным, ахэр тэмэу зэгъэкIужыным, зэ-
хэгъэувэным щыхуагъэсэну секцэ мыгу-
вэу къызэIуахыну.

ЩэнхабзэмкIэ унэм хэтщ къуажэ биб-
лиотеки. Абы нэмыщI, мыр и хэщIапIэщ 
зэхьэзэхуэ, гъэлъэгъуэныгъэ куэдым 
хэта, абыхэм мызэ-мытIэу щытекIуа «Си 
Сэрмакъ» къэфакIуэ гупри. «Пушкиным 

Хэку зауэшхуэр ще кIуэ-
кIым «Социалистическэ Къэ-
бэрдей-Балъкъэр» (ид жы рей 
«Адыгэ псалъэ») газ етым 
къытехуа тхыгъэхэм пы дощэ. 
Нобэ фи пащхьэ идолъхьэ 
Хэку зауэшхуэм и илъэсхэм 
ди лъахэгъухэм зэрахьа лIы-
гъэмрэ хахуа гъэмрэ ятеухуа 
тхыгъэхэм ящыщ.

Мухьэмэд Макитовым 
зэрихьа лIыгъэр

Редакцием щылажьэ това-
рищхэ! Нэгъабэ гъэмахуэм  ди 
частым щыщ зауэлIи 5-м - 
Севернэ Кавказым щыпсэу 
цIыхухэм ящыщхэм я письмо 
«Комсомольскэ правдэм» те-
хуауэ щытащ. Абыхэм я хэкум 
къыщалъхуа цIыхухэр къы-
хураджащ я бгыхэм я екIуэ-
лIапIэхэр хуабжьу яхъумэну 
икIи псалъэ быдэ ятауэ щы-
тащ, езыхэм къабгъэдэхуэ 
 къалэныр зыбгъэдэт IэнатIэм 
псэемыблэжу щагъэзэщIэну. 
А письмор зытхахэм ящыщ 
зыщ адыгэ щIалэ хахуэ Му-
хьэмэд Макитовыр. Иджы-
благъэ лIыхъужь лIэкIэу лIащ, 
езым бгъэдэхуэ къалэныр 
щIыхь пылъу игъэзащIэри. Ди 
боецхэр сэ къызэлъэIуащ а 
щIалэ хахуэм и псалъэмрэ и 
Iуэхумрэ зэрызыщ хьэ щы-
мыкIым «Комсомольскэ прав-
дэм» и еджакIуэхэр щыгъуазэ 
сщIыну.

Май районым хыхьэ Александровскэ 
станицэм щыпсэухэм къызэрагъэпэща 
«Казачий покров - ленточка для победы» 
волонтёр гупыр илъэсым щIи гъуауэ 
ядоIэпыкъу дзэ Iуэху хэхам щыIэ щIа-
лэхэм. 

СТАНИЦЭДЭСХЭР зы унагъуэшхуэм 
хуэдэу зэкъуэувауэ мамырыгъэм щIэ-
бэнхэм зэрызыщIагъэкъуэнур хузэхуа-
хьэс, Iэщэхэр зэрыщIауфэ хъархэр зэIуа-
щэ. Волонтёр гупыр щызэхуос Алек-        
сандровскэ станицэм ЩэнхабзэмкIэ и 
 «Октябрь» унэм. Абы и унафэщIыр Гор -
булинская Кулистанэщ. Илъэсым къриу-
быдэу абыхэм щIалэхэм хурагъэшащ зи 
гугъу тщIа хъарым хуэдэу 500-м щIигъу. 
Ахэр ягъэхьэзырын папщIэ зыхуеинухэм-
кIэ закъыщIегъакъуэ «Вера сильнее огня» 
жылагъуэ зэгухьэныгъэм. Бзылъхугъэ 
IэкIуэлъакIуэхэм щэкI бзыхьэхуэхэм къы-
хащIыкI бийм я беспилотникхэр «къызэра-
гъапцIэ», ди зауэлIхэмрэ абыхэм я Iэ-
мэпсымэхэмрэ ящызыгъэпщкIу хъархэр. 
Гъэм и зэманым елъытауэ ахэр я плъы-
фэкIи тхыпхъэкIи зэщхьэщокI. ЩIыма-
хуэкIэм ирихьэлIэу щэкI гъуабжэхэр нэхъ 
къагъэсэбэп. Волонтёр гупым хэт цIы-
хубзхэр щылажьэкIэ зэпымыууэ Тхьэм йо-
лъэIу зауэлIхэм ТекIуэныгъэр къахьу икIэ-
щIыпIэкIэ къагъэзэжыну, я IэрыкIхэмкIэ 
зыгуэрхэм я къуэхэм, щхьэгъусэхэм, дэлъ-
ху хэм, ныбжьэгъухэм, гъунэгъухэм я гъа-
щIэр хъума зэрыхъур я фIэщ хъууэ. 

- Едгъэжьа Iуэхум апхуэдиз цIыху къы-
пэджэжынуи дыщыгугъакъым. Гупым куэд 
щIауэ хэтхэм къадэкIуэу щIэхэри къыт-
хохьэ. Зыр адрейм дыдоIэпыкъу, - жеIэ 
ЩэнхабзэмкIэ унэм и уна фэщI, «Казачий 
покров - ленточка для  победы» волонтёр 
гупыр къызэзыгъэпэ ща Атмурзаевэ Эле-
онорэ. - Станицэм цIыху минищрэ ны-
къуэм щIигъу дыщопсэури, лъэпкъ, дин 
зэхэгъэж диIэкъым. Нэхъыщхьэращи, зэ-
гурыIуэрэ пщIэрэ ди зэхуаку дэлъщ. Хэ-
кум и хъумакIуэхэм  да дэIэпыкъун хуей 

Мы тхыгъэр зи Iэдакъэ къыщIэкIар 
«Адыгэ псалъэ» газетэм щылажьэхэм 
щIэх-щIэхыурэ къахыхьэу щыта Дэцыр-
хъуей Мусэрбийщ. Илъэс 42-кIэ IэнатIэ 
зэхуэмыдэхэм пэрыта цIыху гумызагъэм 
пенсэм кIуа иужьи щыс иIакъым, жыла-
гъуэ Iуэхухэм жыджэру хэтащ, Новэ-Хьэ-
мидей къуажэм и ветеранхэм я зэ-
гухьэныгъэм и унафэщIу щытащ илъэ-
сипщIым щIигъукIэ, илъэгъуа-зрихьэлIа 
цIыхухэм ятеухуа тхыгъэ купщIафIэхэр 
къызэринэкIащ.

ЦIЫХУМ IэщIагъэр къыдалъхуу щIы-
жаIэм щыхьэт техъуэ Iэджэ гъащIэм ущро-
хьэлIэ. Абы игуми и псэми дыхьэр пасэ 
дыдэу къыщыхихи щыIэщ, зэман гуэркIи 
игу ирихьын лъыхъуэу гъуэгурыкIуэнри 
хэлъщ. ФIыуэ   плъа гъу IэщIагъэращ 
насыпыфIэ узыщIыр, уи лэжьыгъэр пщы-
зыгъэпсынщIэр. 

Тэрч районым хыхьэ «Красная звезда» 
зи фIэщыгъэ колхозым и пщIэр лъагэу зы-
Iэта механизатор куэд иIащ: щIым елэ-
жьыным хуэIэзэу, гъавэ бэв кърахьэлIэу. 
Абыхэм я цIэр районымрэ республикэмрэ 
я закъуэтэкъым щыIур, атIэ, ар нэсат 
къэралым и адрей щIыпIэхэми. Орден-
хэмрэ медалхэмрэ, фIыщIэ гуапэ тхылъ-
хэр къыхуагъэфэщат, колхозым и тхьэ-
мадэ Пэнагуэ Азмэтджэрий «Социалисти-
ческэ Лэжьыгъэм и ЛIыхъужь» цIэр къы-
фIащри Лениным и орденри къратат. А 
зэ маным зи цIэ фIыкIэ къраIуахэм        
ящыщт Щомахуэ Индэрбий Анурбэч и    
къуэр. Абы хэлъхьэныгъэшхуэ хуищIат кол-
хозым и ехъулIэныгъэхэм. 

Индэрбий и сабиигъуэр зауэм хиубы-
дащ. Абы и адэ Анурбэч псом япэ фрон-
тым Iухьахэм ящыщщ. Хэкум и щхьэхуи-
тыныгъэм папщIэ и псэр итащ. 2016 гъэм 
Къэбэрдей-Балъкъэрым «Фэеплъ тхылъ» 
къыщыдагъэкIам итщ мыпхуэдэу: «1918 
гъэм Инарыкъуей къуажэм къыщалъхуа 
Щомахуэ Анурбэч ТIутI и къуэр 1941 гъэм 
фронтым Iухьащ, 1942 гъэм шыщхьэуIу 
мазэм зауэм хэкIуэдащ. Ар щаукIа 
щIыпIэри махуэри нобэр къыздэсым 
IупщIкъым». 

Индэрбий и анэ Хьэбибэ и сабиищыр 
зыхуей хуигъэзащ, хабзэмрэ нэмысымрэ 
щIипIыкIащ, гугъуехьым щымышынэу, 
 гущIэгъу яхэлъу, и жыIэм едаIуэу, лэжьы-
гъэм хуэIэрыхуэу игъэсащ. 

Сабийуэ Индэрбий и нэгу щIэкIащ 
нэмыцэ зэрыпхъуакIуэхэр къуажэм къы-
щысам хэщIыныгъэу къратар зыхуэди- 
з ыр. Ахэр я ныбэ изу щышхэр зэзэмызэт, 
щыгъыныджэрэ щIыIэ уаем ису, къэрэ-
къурэрэ хьэуазэмрэ я гъэсыну, губгъуэм, 
мэзым къыщыкIхэр я шхыныгъуэу. А зэ-
ман хьэлъэм халъхуа дэтхэнэми саби-
игъуэр зищIысыр ямыщIэу къэхъуащ. 
ЦIыкIуу плъагъур зэи пщыгъупщэркъым, 
гум къонэ.

Ди зауэлIхэм фашистхэр дахужа нэужь, 
къуажэдэсхэр хуиту бэуэжат, ауэ абыхэм 
къагъэна лъэужьыр урикъунт зэбгъэ-
зэхуэжыну. Зэхэмыкъутауэ унэ куэд къыдэ-
натэкъым къуажэм. 

Нэмыцэхэр щIыпIэм ирахужа нэужь, ла-
гъымрэ топышэкIэ зэхавыхьа щIыр зы хуей 
хуагъэзэжри, гъавэ къэгъэкIыным елэ-
жьын щIадзэжащ. Техникэу колхозым къы-
хуэнар яхурикъуртэкъыми, нэхъыбэр Iэп-
щэ къарукIэ зэфIагъэкIырт, унагъуэхэм 
къа хуэна жэм закъуэмкIэ вэхэрт. «Вы зи-
мыIэм шкIэ щIещIэ» жыхуиIэрати, зи 
Iэпкъ лъэпкъыр зэрымыубыда ныбжьыщIэ 
цIыкIухэри я анэхэм ябгъурыту яхузэфIэкI 
ялэжьырт, Iэпыдзлъэпыдз хъухэрт. Къа-
гурыкIуэрт нэхъыжьхэр зыхэт бэлыхьыр. 

ЩIалэ дыдэу Щомахуэм лэжьэн щIи-
дзат. ЖыIэщIэрэ щхьэх имыщIэу, псын-
щIэрэ Iэрыхуэу лажьэрт. Апхуэдэ цIыху 
гуа щIафIэм нэхъыжьхэми гу къылъамы-

Хы ФIыцIэ Iуфэм Iут Ге-
ленджик (адыгэхэм зэры-
жаIэу, «Хъулъыжъый»: 
«хъулъэ» - «хъупIэ», 
«жъый» - «цIыкIу») къа-
лэм къуэкIыпIэ лъэны-
къуэмкIэ къыщхьэщыт 
«Тхаб» бгы нэхъ лъагэр 
Кавказ Шытх Нэхъыщхьэм 
и къудамэ бгъунжу «Къуа-
цэгъуркIэ» зэджэм хохьэ.

МЕТР 905-рэ зи лъагагъ 
Тхаб (Тхыбэ, Тхьэбэ) Iуащ-
хьэжьыр псыхъуэ кIэщI  
цIы кIу хэм я къыщIэдза-
пIэщ, къущхьэзэIухуэпхъщ. 

Пщадэ щыгум
 
Тхыбэ и бгыщIэм къуэп-

сы бэу зыщызэхуэзыхьэс 
 Пэпай псы цIыкIур Пшадэ 
хокIуэсэж. Иужьрейр хы 
ФIы цIэм холъэдэж. А бгы 
дыдэр зи къежьапIэ Абын 
нэхъ инщ, здежэхри Псыжь 
лъэныкъуэмкIэщ, ищхъэ-
рэкIэщ. Тхыбэ Iуащхьэжьыр, 
зыщигъэуардэу, зи цIэ 
 къитIуа псыхъуащхьэхэм я 
нэхъ лъагапIэщ. 

ТхакIуэ, егъэджакIуэ, лъа-
хэхутэ Твёрдый Александр 
«Топонимический словарь 
Кавказа» и тхылъым къы-
зэ рыщигъэлъэгъуамкIэ, 
щы  Iэщ мы бгым урысыб-
зэкIэ зэреджэ «Тхаб» фIэ-
щыгъэр «тхьэ куэд здэщыIэ 
щIыпIэ» мыхьэнэм хуэзы-
гъэкIуэну зыфIэкъабыл-
хэри, а бгъэдыхьэкIэм лъа-
бжьэ куу имыIэу къэзыбж-
хэри. 

Тхыбэ и Iэгъуэблагъэр 
 къалъытэ Урысейм и щIы-
налъэ зэмылIэужьыгъуэ-
хэм къикIыу Кавказ Ищ-
хъэрэм къакIуэ туристхэр 
нэхъ дэзыхьэххэм, махуэ 
бжыгъэкIэ къуакIэбгы кIэ-
хэм, мэзылъэ лъагапIэхэм 
зыщызыплъыхьын зи щIа-
сэхэм хагъэунэхукIа щIыпIэ 
нэхъ зэгъхэм. 

Апхуэдэу, Тхыбэ и щыгум-

Зи IэщIагъэм хуэIэижь

тэу къанэртэкъым, сыт ищIыскIи зыкъы-
щIагъакъуэрт ныбжьыщIэм. Апхуэдэу кол-
хозым щылажьэурэ, и къулыкъу щIэгъуэр 
къэсри дэкIащ. Ари щIыхь пылъу къиухри, 
къуажэм къигъэзэжащ Индэрбий. Кол-
хозым хыхьэжри, гъущIышым тетIысхьащ. 
Илъэс 14-кIэ тракторым тесу егугъуу гъа-
вэ къигъэкIащ, Iуихыжащ. Зэрымылэжьа 
гъущIыш лIэужьыгъуи колхозым иIакъым 
МТЗ-50, МТЗ-80, МТЗ-4 жыпIэми, нэгъуэщI-
хэми. Апхуэдэуи комбаинми хуэIэрыхуэу 
ирилэжьащ. Гъавэ къызэрырахьэлIэж 
 техникэр зэщIикъузэжырти, адрей гъэм 
зэрырилэжьэнум хуэдэу игъэувыжырт. 
Лэжьэгъуэ зэманым абы и тракторыр щы-
къутэ къэхъуртэкъым. Щхьэх жыхуэпIэр 
ищIэртэкъым щIалэм. 

Апхуэдэу лэжьакIуэ емызэшыжым дзыхь 
къыхуащIри нартыхугъэкI механизирован-
нэ звеном и унафэщIу ягъэуващ. Ар 
пщIэш  хуэт абы и дежкIэ, икIи зыгъэува-
хэр къызэрыщыгугъам хуэдэу къыщIэкIащ. 

Индэрбий зи унафэщI бригадэм гъэ 
къэс нартыху бэв къэгъэкIыныр къе-
хъулIэрти, арат  абыхэм нэхъыбэрэ 
бжьыпэр щIаубыдыр. Хьэсэм дэтхэнэ гек-
тарми хуэзэу центнери 100-м щIигъу е нэ-
хъыбэж къыщытрах къэхъурт. Нартыху бэв 
къэгъэкIынымкIэ иIэ зэфIэкIхэр къа-
лъытэри, Щомахуэм къратауэ щытащ 
«Лэжьыгъэм и Бэракъ Плъыжь» орденыр. 

Щомахуэм иIэ зэфIэкIым хигъэ хъуэ-
нымкIэ сэбэпышхуэ къыхуэхъуат нартыху 
къэгъэкIыным нэхъыфIыжу щыгъуазэ 
зищIыну Молдавием зэрагъэкIуар. Абы 
щилъэгъуахэмрэ зэхихахэмрэ дерс къыхи-
хар и щIэгъэкъуэну, ехъулIэныгъэфIхэр 
иIэу лэжьащ ар и къару къихьыху. 

И гуащIэ емыблэжу и IэнатIэ пэрыта Ин-
дэрбий тыгъэ лъапIэхэри къратащ. Абы и 
бгъэм хэлът «Дружбэ народов» орденыр, 
«1975, 1976, 1980 гъэхэм зэхьэзэхуэм щы-
текIуа», «ХI илъэситхум и ударник» дамы-
гъэхэр, ВДНХ-м и дыжьын медалыр. Ап-
хуэдэу ТекIуэныгъэр илъэс 75-рэ щрикъу 
гъэм «Зауэм и бынхэр» зытет медалыр 
къыхуагъэфэщащ. 

Индэрбий сыткIи зыкъыщIигъакъуу, и 
 гугъуехьри зэхищIыкIыу, и шхынкIи къы-
хуэсакъыу къыдекIуэкIа и щхьэгъусэ Же-
ня фIыщIэшхуэ хуэфащэщ. Ари илъэс 30-
кIэ и гуащIэ емыблэжу колхозым хэтащ. 
Сэри солажьэ жимыIэу, унагъуэр зыхуей 
хуигъэзащ. Индэрбийрэ Женярэ гъащIэ 
дахэ зэдахьащ, бынитху зэдапIащ, зыхуей 
хуагъэзащ, ирагъэджащ. Зэщхьэгъусэхэр 
мыпсэужми, къащIэна я бынхэм адэ-анэм 
я пщIэр яIыгъыу дунейм тетщ.

КЪАНКЪУЛ Раисэ.

ЗдэкIуапхъэм нэсащ
Бийм и тылым щызэуауэ   

ди частыр къэкIуэжырт, тов. 
Гармаш зи командир гупыр 
хъумакIуэу къигъэнауэ. А 
гупым хэтащ пулеметчик ха-
хуэ Макитоври. Отрядым и 
къару нэхъыщхьэр мамыру 
икIуэтыжыныгъэр амал 
имыIэу къызэрагъэпэщын 
 хуейуэ гупым приказ иратауэ 
щытащ.

Ди боецхэм я лъэужьым 
нэмыцэхэм къырагъэуващ 
хэщыпыхьауэ зыхуашэса 
 солдатхэм я гупи 2. Ахэр 
цIыхуи 120-рэ хъурт. Тов. Гар-
маш езым и гуп цIыкIум при-
каз яритащ налым хуэдэу 
нэшэкъашэу зыщIыпIэ гуэрым 
зыщаущэхуну. Нэмыцэ сол-
датхэр къэпхъэным хуэзащ 
икIи мэзым щекIуэкIа зауэ 
кIэщIым и кIуэцIкIэ ахэр зэте-
укIа хъуауэ щытащ.

Бийм и етIуанэ гупыр зэб-
гырыжри икIуэтыжу щIадзащ. 
Ди боецхэм ахэр метр 400 
хуэдизкIэ яхуащ. ИкIэм 
икIэжым, нэмыцэхэм лъэга-
пIэхэм ящыщ зым зыща-
гъэбыдащ. Подкрепление 

яIэрыхьэри ахэр аргуэру 
атакэм хуэкIуащ. Ди боецхэм 
яIыгъ рубежыр щIагъуэтэ-
къым, псыпцIэт, къуацэ-чыцэ 
тIэкIу итт. Нэмыцэхэр цIыху 
бжыгъэкIи нэхъыбэт. Абы 
къыхэкIкIэ бийм и солдатхэр 
зыкъомкIэ япэкIэ къэкIуэта-
хэщ. Абыхэм ядэIэпыкъурт 
 пулеметчик куэдхэр.

Ауэ ди зауэлIхэм ящы-
гъупщэнкIэ Iэмал зимыIэт 
абы хэм ябгъэдэлъ къалэныр. 
Амал имыIэу бийр зэтеIыгъэн 
хуейт икIи абыхэм зауэ гуа-
щIэм зыхуагъэхьэзыращ. 
Нэмыцэхэр гъунэгъуу зыбгъэ-
дагъэхьэри ди зауэлIхэм ма-
фIэ гуащIэ къызэIуахащ. 
Мыбы дежым Къэбэрдейм и 
къуэ хахуэ Мухьэмэд Маки-
товым лIыгъэшхуэ къигъэлъэ-
гъуащ. Абы шыплIэ пулеме-
тыр иIыгъыу нэмыцэхэр зэт-
риукIащ. Месыр, пулеметым 
и лъакъуищыр уэсым кIуэ цIы-
рыхуащи игъауэ хъужыр-
къым. Абы щыгъуэ Макито-
выр уэшхым хуэдэу шэр къы-
зэрытелъалъэм хуэдэурэ 
къэтэджри щыту бийм еуэу 

иригъэжьащ икIи гъунэгъу 
къэхъуа фашистхэр зэтриу-
кIащ.

Нэмыцэхэм я Iэщэ къару 
псор пулеметчик хахуэм 
 къы хуагъэзащ. Мухьэмэдыр 
 абыхэм Iейуэ къауIащ, ауэ 
абы зэуэныр зэпигъэуакъым. 
Макитовым и пулеметым нэ-
мыцэ 25-рэ зэтриукIащ икIи 
къарууншэ хъууэ къэджэлэху 
абы зэуэныр зэпигъэуакъым.

Макитовым и пулеметыр а 
сыхьэтым зауэлI Шаповало-
вым къищтащ. Шэрыуэу еуэурэ 
абикI нэмыцэ 15 зэт риукIащ. 
Бийм и солдатхэм я атакэр ар-
гуэру къызэпыуда хъуащ.

Гитлеровцхэр щэ атакэм 
хуэкIуащ, атаки 3-ри лIы-
хъужь гуп цIыкIум къызэ-
паудащ, фIыуэ тлъагъу Му-
хьэмэд Макитовым и лъыр 
ищIэжурэ. Ди боецхэм я 
бжыгъэр мащIэ хъуащ, нэ-
мыцэхэми текIуэ ныгъэр яу-
быда ягугъэпат, ауэ а дакъи-
къэм подразделе нием и 
 комсомольскэ орга низацэм и 
секретарь Георгий Урбанс- 
кэр къыщылъэтри япэкIэ 

зишэщIащ, боецхэм еджэурэ:
ЯпэкIэ, фыкIуатэ щIалэхэ, 

япэкIэ.
 Аргуэру нэмыцэхэр Iуадзы-

жащ, а зауэм Урбанскэри 
хэкIуэдащ, ауэ боецхэр зэрыс 
щIыпIэм икIакъым. Хъума-
кIуэу къагъэна гупыр зэтрау-
кIэу ди зауэлIхэм я отрядым 
кIэлъыщIэхьэжыну нэмыцэ-
хэр зыхущIэкъуар къайхъу-
лIакъым. Ди зауэлIхэм я гуп 
цIыкIур зэпымыууэ сыхьэти 
10-кIэ зэуащ. Солдатрэ офи-
церу 200-м нэс яфIэкIуэдри 
нэмыцэхэр имыкIуэтыжу 
 хъуакъым. Iэпщэрыбанэ  зауэр 
щекIуэкIым щыгъуэ ди боец-
хэм плену къаубыдащ зы 
обер-лейтенант, зы ефрейтор 
икIи зы солдат.

ХъумакIуэ гуп цIыкIум къа-
гъэлъэгъуа лIыхъужьыгъэм 
къыхэкIкIэ ди отрядым къы-
щымыщI Iауэ здэкIуапхъэм 
нэсащ.

Капитан Михаил 
Иляхинский.

«Социалистическэ 
Къэбэрдей-Балъкъэр» 

1943 гъэ, сентябрым и 3.

Гу зылъытапхъэ
Тхыгъэм иджырей ди пэ-

жырытхэм, стилистикэм те-
мы хуэхэр хэтщ, ауэ ахэр зэд-
мыхъуэкIыжмэ нэхъ тэмэму 
къэтлъытащ.

Газетым къизыхыжар 
УЭРДОКЪУЭ Женящ.

Хъархэр зэIуащэ
зэрыхъуам нэхъри дызэкъуигъэуващ. 

144-нэ мотострелковэ гупым и зауэлIхэр 
зыхуеину IэмэпсымэхэмкIэ къадэIэпы-
къуну волонтёрхэм къыщелъэIум, Ат-
мурзаевэ Элеонорэ станицэм и школым, 
сабий гъэсапIэм, МВД-м я лэжьакIуэхэм 
абыкIэ захуигъэзащ. Дэтхэнэ IуэхущIа-
пIэри Iуэхум къыпэджэжащ. 

- ЗауэлIхэм сом мин 60 и уасэ Iэмэпсымэ 
къыхуащэхуащ, нэгъуэщI зыхуеину хьэп-
шыпхэр щIыгъуу. Хущхъуэхэми зэпы мыууэ 
хуэныкъуэщи, зэрытхузэфIэкIкIэ яхудо-
гъашэ, - жеIэ Атмурзаевэ Элеонорэ. - Ди 
гупым щымыщхэри псапэ Iуэхум къы-
зэрыхыхьэр гуапэщ. ЕджакIуэхэри зэра-
хузэфIэкIкIэ волонтёрхэм япоIэбэ. Хэку 
 зауэшхуэм и зэманым къагъэсэбэпа хьэп-
шыпхэмрэ фэилъхьэгъуэхэмрэ музейм 
щахъумэ. Иджы апхуэдэхэм къахэхъуащ 
ди зэманым и лIыхъужьхэм (дзэ Iуэху хэ-
хам щыIэхэм) я сурэтхэмрэ абыхэм зэра-
хьа лIыгъэхэм ятеухуа тхыгъэхэмрэ. Зи   
гъащIэр Хэкум щIэзыта зауэлIу 6 диIэщ. 
ТIур хъыбарыншэу кIуэдащи, къыкъуэкIы-
жыну дыщогугъ. НыбжьыщIэхэм дащепса-
лъэкIэ Хэкур зыхъума я адэшхуэхэмрэ 
иджыпсту къыщхьэщыжхэмрэ я сурэтхэр 
ядогъэлъагъу, абыхэм уадэIэпыкъу зэры-
хъунуми и гугъу яхудощI. Апхуэдэу еджа-
кIуэхэри Iуэхум къыхыдошэ.

Атмурзаевэм къыхигъэщащ зауэлIхэр 
къазэрыпэджэжыр «Казачий покров - лен-
точка для победы» гупым хэтхэм я деж-
кIэ мыхьэнэшхуэ зэриIэр. Иджыблагъэ, 
144-нэ мотострелковэ дивизэм и зауэлIхэм 
ящыщ зым станицэм къыщигъэзэжам, 
щIыхь тхылъхэмкIэ яхуэупсащ зэпымыууэ 
закъыщIэзыгъакъуэхэм. ЗауэлIхэм фIы-
щIэ тхыгъэхэмрэ видеохэмрэ къагъэхь. 
Абыхэм тхыгъэхэр хуезыгъэхь щIалэхэр 
зы хуеину шхын, хьэпшып зыгъэхьэзыр 
адэ-анэхэм ядэIэпыкъу сабийхэри гу-
лъытэншэу къагъанэркъым. Псом хуэ-
мыдэу зауэлIхэм я дежкIэ уасэншэщ са-
бийхэм къыхуагъэхь фIыщIэ тхыгъэхэр, 
ТекIуэныгъэ къахьу къагъэзэжыным я 
 благъэхэмрэ Iыхьлыхэмрэ къазэрыпэп-
лъэр зэрытхэр. Александровскэ стани- 
цэм и волонтёрхэм я фIэщ мэхъу ТекIуэ-
ныгъэм дэтхэнэми хэлъхьэныгъэ зэ-
рыхуэщIынур: тхыгъэкIэ, ерыскъыпхъэ кIэ, 
хущхъуэкIэ е нэгъуэщI зыхуеину хьэп-
шыпхэмкIэ. 

ТЕКIУЖЬ Заретэ.

Геленджик къыщхьэщытщ Тхыбэ

кIэ щхьэпрокI совет лъэхъэ-
нэм къыщыщIэдзауэ зып-
лъыхьакIуэ куэдым я нэгу 
зыщрагъэужьу къекIуэкIа, 
«Кубаным и партизан лъа-
гъуэхэмкIэ» зыфIаща ту-
рист гъуэгуанэжьри. Къинэ-
мыщIауэ, мы бгыщхьэм 
тетщ геодезием хуэлажьэ 
щIэныгъэ IуэхущIапIи. 

Iуащхьэр зэрымыин ды-
дэм, и къехыпIэхэр зэры-
мызадэм, зэрымыгугъу-
сыгъум къыхэкIыу, и Iэхэ-
лъахэр тыншщ альпини-
змэм хыхьагъащIэхэм япэ 
лъэбакъуэхэр щачынымкIи. 
А псом къадэкIуэуи, мы 
щIы пIэр бгыхэм я зэхэ лъы-
кIэр уи нэгу къыщIэзыгъэу-
вэщ, уэзыгъэлъагъущ, я 
 дахагъэр зыхозыгъащIэщ, 
зыгъэпсэхупIэу тIум я хэщIа-
пIэщ. 

КъинэмыщIауэ, «Тхыбэ» 
(«Тхаб») цIэр кIэрыпщIащ 

Къуацэгъур шытхым ип-
щэкIэ гъэза и джабэ нэкIу-
хэр зи къежьапIэ нэгъуэщI 
псы цIыкIуми. Ар, кило-
метри 10 зи кIыхьагъ мыва-
лъэ къуэзэвым зыщи-
хъунщIэу дэта иужь, «Дэ-
губэ» зи фIэщыгъэ псы 
нэхъ ину хы ФIыцIэм хэхуэ-
жым холъэдэж. 

Коцехур
(Къуацэгъур,

Къуацэ хъурей)

Мы фIэщыгъэр зезыхьэ 
къуршылъэ тхыцIэ джафэр 
Кавказ Шытх Нэхъыщхьэм 
къыхэщхьэхукI Абын бгым 
пэгъунэгъущ, метр 921-рэ и 
лъагагъщ. 

ИщхьэкIэ зи гугъу тщIа 
лъахэхутэ Твёрдый Алек-
сандр «Топонимический 
сло  варь Кавказа» и тхы-

лъым зэрыщитхамкIэ, щIы-
пIэцIэр «къуацэ гъур», 
«къуа цэ хъурей» мы хьэ-
нэхэм хуэгъэкIуэгъуафIэ 
пэтми, апхуэдэ бгъэды-
хьэкIэр купщIэншэу къэ зы-
лъы тэри мащIэкъым. 

УарохьэлIэ фIэщыгъэр 
«кхъуэ», «цэ» («дзэ»), 
 «гъур» псалъэхэмкIэ зэпкъ-
ры зыхыну хэтхэми, нэ-
гъуэщIу жытIэмэ, «кхъуэм и 
дзэпкъ быдэ» мыхьэнэм 
хуэ зыгъакIуэхэми. 

Ковешников Вячеслав 
«Очерки по топонимике Ку-
бани» и тхылъым къызэры-
щигъэлъэгъуамкIэ, щыIэщ 
щIыпIэцIэр «къэухъуреи-
хьам ику» мыхьэнэм хуэ-
зыхьыну пылъхэри, абхъа-
зыбзэм хэт «ака-цахур» – 
«хьэцыбанэ» псалъэм тезы-
гъэхуэну хущIэкъухэри. 

КЪУМАХУЭ Аслъэн.

Илъэс блэкIам Къэбэр-
дей-Балъкъэрым и Прох-
ладнэ щIыналъэм и Iэщы-
хъуэхэм къалэжьащ лырэ 
джэдкъа зылу, псэууэ шэча-
уэ, тонн мин 30,3-рэ е 2023 
гъэм щыIа бжыгъэхэм про-
центи 105,4-кIэ хуэкIуэу, 
къи тащ Кавказ Ищхъэрэм 
СтатистикэмкIэ и управле-
нэм. 

РЕСПУБЛИКЭМ и щIына-
лъэхэм псоми зэхэту лырэ 
джэдкъазылу нэгъабэ къа-
лъэщам и процент 20-р 
Прох ладнэ щIыналъэм 
къылъос икIи абыкIэ япэ 
увыпIэр КъБР-м щиIыгъщ. 

Къапщытэж лъэхъэнэм 
къриубыдэу районым шэуэ 
къыщашащ тонн мин 53,6-
рэ е 2023 гъэм щыIа бжы-

КъуажэхэрМурадышхуэхэр яIэу

и картэ» программэр ягъэзэщIэкIэрэ 
«Карлик Нос» спекталыр мыбы щи-
гъэлъэгъуащ Къэбэрдей-Балъкъэр гуа-
щэ театрым.

Сэрмакъ къуажэм ЩэнхабзэмкIэ и 
унэм и унафэщI Къалэ Альберт зэры-
жиIамкIэ, къызыхуэтыншэу зэра-
гъэпэщыжа IуэхущIапIэм «псэщIэ 
къыхыхьэжащ» икIи сабийхэм я твор-
чествэ зэчийм зегъэужьын папщIэ, 
узыхуеину хъуар щыIэщ, къэнэжыр зыщ 

- жылэдэсхэр къешэлIэнырщ, абыхэм 
дегъэхьэхынырщ. «Дэ мурадышхуэхэр 
диIэщ, къуажэдэсхэм жыджэру ахэр 
къыддаIыгъ, дыхущIэкъунущ гурэ псэ-
кIэ ди лэжьыгъэм дызэрыбгъэдэтыным, 
къалэнхэр тэмэму зэретхьэкIыным», - 
къыхигъэщащ унафэщIым.

Дзэлыкъуэ щIыналъэм щэнхабзэмкIэ 
и IэнатIэм жыджэру зрагъэужьын щы-
щIадзар 1970 - 80 гъэхэрщ. А лъэхъэ-
нэхэм къриубыдэу ЩэнхабзэмкIэ унэхэр 
къыщызэIуахащ Дзэлыкъуэ, ЯтIэкъуэ, 
Псынэдахэ, Чыщбалъкъ, Хьэбэз къуа-
жэхэм, Сэрмакъ жылэм - кинотеатр. 
 Къуажэм щэнхабзэм зыщегъэужьыным 
хэлъхьэныгъэфI хуащIащ абыкIэ япэ 
 гъуэгур пхызыша, Хэку зауэшхуэм и ве-
теран, цIыху гуащIафIэхэу Ахъмэт 
Щэлэуат, Джатэжьокъуэ Борис сымэ, 
Вындыжь Малил ягъусэу. Абыхэм 
къызэрагъэпэщауэ щыта оркестрыр 
щIыпIэ куэдым къыщацIыхуу щытащ. 
Иджы ар къызэрагъэщIэрэщIэжынум 
егугъунущ ЩэнхабзэмкIэ унэм и 
лэжьакIуэхэр. 

БЭБЭЧ Башир.

Бжьыпэр
иIыгъщ

гъэхэм проценти 101,4-кIэ 
хуэкIуэу. ДжэдыкIэу къра-
хащ мелуан 29,9-рэ икIи ар 
проценти 2,6-кIэ нэхъыбэщ 
абы ипэ ита илъэсым 
яхузэфIэкIам нэхърэ. Рес-
публикэм и щIыналъэхэм 
псоми зэхэту джэдыкIэу    
кърахам и процент 11-р 
Прох ладнэ районым ейщ 
икIи абыкIэ ещанэ увыпIэм 
щытщ. 

Илъэс блэкIам прохлад-
нэдэсхэм яхузэфIэкIащ Iэщ 
щхьэ бжыгъэу яIэм кIэрамы-
гъэхун, жэмхэри, мэлхэмрэ 
бжэнхэмрэ яхэту.

ХЬЭЩЫКЪУЕЙ Олег.

Дызэкъуэту

Хьэхэм фахуэсакъ. 
Ахэр шынагъуэщ

Сыт хуэдэ зауэми, зэрыгурыIуэгъуэщи, 
удыным я нэхъ хьэлъэр икIи япэр 
зылъысыр къэрал гъунапкъэм Iус жы-
лэхэрщ.Тхыдэм наIуэу къызэригъэлъа-
гъуэщи, ди къэралым бийр нэхъыбэу къы-
щытеуар къухьэпIэ лъэныкъуэмкIэщ. Абы 
къыхэкIыуи, нэхъ гуауэщхьэуэ нэхъыбэ зи 
нэгу щIэкIахэм, ноби апхуэдэ гузэвэгъуэ 
щымыщIэхэм ящыщщ Курск къалэмрэ и 
Iэ гъуэблагъэхэмрэ. 

ХЭКУ зауэшхуэм и тхыдэм ухэплъэмэ, мы-
хьэнэ нэхъ ин зиIа, увыпIэшхуэ зыубыд 
Iыхьэщ Дзэ Плъыжьыр Курск деж нэмыцэ  
зэ рыпхъуакIуэхэм 1943 гъэм зэращыпэ щIэ- 
тар. Фашистхэм  икъукIэ къаруушхуэ ира-
хьэлIат зэман кIэ щIым мыбдеж текIуэны -    
гъэ къыщахьу адэкIи ипэкIэ кIуэтэным. И 
мура дыр зригъэхъулIэн папщIэ и зауэлI 
зэрып хъуакIуэхэми, техникэми, Iэщэми я 
бжыгъэм щысхьакъым.

Тхыгъэхэм къазэрыхэщыжымкIэ, зэи къэ-
хъуакъым мыпхуэдиз танкрэ топрэ, Iэщэ 
зыхэта зауэ - ар минихым щIигъурт. Мэзкуурэ 
Сталинградрэ бийр къыщыбгъэдыхьэм ди 
Дзэ Плъыжьым лIыгъэ ин хэлъу зауэу къихьа 
текIуэныгъэхэм щыгъуэ апхуэдиз техникэ 
къигъэсэбэ пыну Iэмал иIакъым. 

Курск деж щекIуэкIа зауэшхуэм 1943 гъэм 
бадзэуэгъуэм и 5-м къыщыщIэ дзауэ и 23 
пщIондэ ди дзэр бийр къызэтригъэувыIэ-
ным, зихъумэжыным щIэ  зэуащ, иужькIэ 
шыщ  хьэуIум и 3-м ебгъэрыкIуэн щIидзэри, 
махуэ 20-м нэ мыцэдзэр зэтрикъутэн ху зэ-
фIэкIащ. Сталинград деж фашистхэм щра-
та  хэ щIыныгъэм кIэлъыкIуэу, мы ехъулIэ-
ныгъэр ди ТекIуэныгъэшхуэм и пэщIэдзэ       
хъуащ икIи абы иужь къикIуэт имыIэу, зэпы-
мыууэ ехъу лIэныгъэ фIэкIа имыIэу, бии дзэр 
къанэ щы мыIэу зэтрикъутэху ебгъэрыкIуащ.

1943 гъэм и щIымахуэм ди Дзэ Плъы-
жьымрэ нэмыцэ-фашист зэрып хъуа кIуэ-
хэмрэ фронтым километри 150-м щIигъу и 
кIыхьагъыу, километр 200 хуэдиз и бгъуа-
гъыу зым адрейр  иригъэкIуэтыну яужь щи-
хьам уэрдыхъу теплъэ игъуэтати, Курск деж 
щы зэхэта зауэм фIэщыгъэу ар игъуэтащ.   
Сыт хуэдэ Iэмалри хьилагъэри къагъэсэбэ-
пу, ди дзэм иIэ ехъулIэныгъэр IэщIагъэкIы-
нырт бийм къалэн нэхъыщхьэу хуа гъэувар. 
Нэмыцэхэм я унафэщIхэм  къагурыIуат, ар-
мырамэ, текIуэныгъэм щыгугъыныр зэ- 
рыщ хьэгъэпцIэжыр, Дзэ Плъыжьым къызэ-
ры пэмылъэщынур.

Фашист Германием и генералхэм нэхъ 
лъэрызехьэхэр зи пашэ, зи лъэкIыныгъэр     
нэхъ ину къалъы тэхэм ящыщ дивизэу щэ ны-
къуэ мы зэ пэщIэтыныгъэм къыхашат. Ахэр 
 зауэлI мин щибгъу хъурт. Iэщэ зэмы лIэу-
жьыгъуэу яIэщIэлъар минипщIым щIигъурт. 
Нэмыцэ зэрыпхъуакIуэхэр  нэхъ зэрыгушхуэ 
танкхэу «Тигр», «Пантера», «Фердинанд» 
жыхуа Iэхэр, абыхэм яхуэфэщэн нэгъуэщI 
тех никэу къагъэ сэбэпахэр минищым нэбла-
гъэрт. Къы дэзэуахэм кхъухьлъатэу а зауэм 
хухахар минитI хуэдизынт. Фашистхэм                    
шэч лъэпкъ къытрахьэртэкъым апхуэдиз 

 тех  никэрэ щхьэ бжыгъэрэ зрашэлIа зэ-
пэщIэтыныгъэм езыхэр хэти зэры щы пэлъэ-
щынум, дагъэ бэ лэрыгъыу, къа руушхуэкIэ 
къыттеуэу икIэ щIы пIэкIэ те кIуэныгъэ зэры-
щаIэнум.

Советыдзэм и штаб нэхъыщхьэм и уна-
фэкIэ Курск деж щызэуэн ипэ къихуэу фрон-
титI къызэригъэпэщащ, зауэлI бжыгъэкIэ 
 мелуанитIым нэс хэту, плIэ рыдзэ Iэщэу мин 
26-кIэ, танкыу минитхум нэб лагъэ, шэрхъ 
зыщIэт топу минищ ирикъуным щIагъуэ 
мычэмкIэ Дзэ Плъыжьыр зэщIаузэдащ. 
Къыт пэщIэт бийм и зауэлIхэри, техникэри, 
Iэщэри тIукIэ нэхъыбэт. 

Ди зы фронтым и унафэщIыр дзэм и ге-
нерал Рокоссовский Константинт, етIуанэм - 
армэм и генерал Ватутин  Николайт. ДэIэ-
пыкъуэгъу хуэныкъуэ  хъумэ, абы зыщIигъэ-
къуэну хьэзыру щы тынут дзэм и генерал-пол-
ковник Конев Иван зи унафэщI фронтыр.

Бадзэуэгъуэм и 5-м фашистхэр Орёлрэ 
Белгородрэ икIыу Курск Iэпхъуэу щIадзащ. 
Тхьэмахуэ дэкIа иужь, километр 56-кIэ Бел-
город нэхъ пэмыжыжьэу, Прохоровкэ гъущI 
 гъуэгу  станцым  деж  ЕтIуанэ  дунейпсо             
зауэм танккIэ нэхъ гуа щIэ дыдэу щызэуа, 
апхуэдэ Iэщэ лIэу жьыгъуэу 1200-рэ зыхэта 
Iыхьэр ще кIуэкIащ. Iэщэмрэ техникэмрэ 
къэгъэ науэ, мы лъыгъажэ зэхэуэм хэта сэ-
лэтхэр Iэпщэрыбанэм убгъуауэ щыхуэкIуаи 
къэхъуащ. А зы махуэм нэмыцэ зэ рып-
хъуакIуэхэм цIыху щхьэ бжыгъэу  минипщI 
хуэдиз, танкыу, топу 360-м щIигъу яфIэкIуэ-
дащ икIи икIуэтын хуей  хъуащ.

Курск и Iэшэлъашэм щекIуэкIа зауэм фа-
шистыдзэм дивизэу 30, сэлэтрэ офицеру 
яукIами уIэгъэ хьэлъэ, гъэр хъуами щитхум 
щIигъу щафIэкIуэдащ, танкрэ топу 1500-рэ, 
кхъухьлъатэу минитIым нэблагъэ Дзэ 
Плъыжьым зэтрикъутащ.

Мыхьэнэшхуэ дыдэ зиIа а зэпэщIэты ны- 
гъэм ди зауэлIхэм щызэрахьа лIыгъэм пап-
щIэ часть, полк зэмылIэужьыгъуэу 132-м 
гвардейскэ, 26-м щIыхь зиIэ Орловскэ, Бел-
городскэ, Харьковскэ цIэ лъапIэхэр фIа-
щащ.

Курскэ областым текIуэныгъэм хуищIа 
хэлъхьэныгъэм папщIэ Лениным и орден 
 хуа гъэфэщащ, езы Курск къалэм 2007 гъэм 
Урысейм и Президентым и унафэкIэ «Дзэ 
щIыхьым и къалэ» цIэр фIащащ, ар зи 
щыхьэр областым Хэку зауэ орденым и япэ 
нагъыщэр къратащ.

Сталинградрэ Курск и Iэшэлъашэмрэ 
щызэхэта  зауэшхуэхэм  деж  къыщыщIи- 
дзащ Дзэ Плъыжьым и текIуэныгъэш хуэм-
кIэ цIыхубэр фашизмэм къригъэлыныр. Абы 
и мызакъуэу Румыниеми, Венгриеми, Бол-
гариеми я гупэр къытхуагъэзащ, нэхъ гъу-
нэгъу, ныбжьэгъу зыкъытхуащIыным щIэкъу 
хъуащ. Тырку къэралыгъуэри ГерманиемкIэ 
емыплъэкI хъуащ, дэ нэхъ гуапэу къы зэ-
рытхущытыным яужь ихьащ.

Мис апхуэдэ мыхьэнэ ин иIащ Курск деж 
щекIуэкIа зауэм.

 
ШАФИЙ  Аслъэн. 

Курск и щIыналъэр
гуауэ зэрыщымыщIэщ

Гъатхэр дунейм и щIэ-
рэщIэгъуэщ. Абы и япэ 
мазэм ди гъащIэм щIэ куэд 
къызэрыхыхьэм дэ десэ-
жащ. Псом хуэмыдэу хаб-
зэхэмрэ пщалъэхэмрэ ехьэ-
лIауэ. Мыгъэрейри абы и 
лъэныкъуэкIэ адрейхэм 
 къакIэрыхуркъым. Мис 
ящыщ языныкъуэхэр.

2025 ГЪЭМ гъатхэпэм и 1-м 
я пенсэхэм хэхъуащ дзэ къу-
лыкъум пэрытахэм, апхуэдэу 
полицейуэ IэнатIэ езыхьэ-
кIахэм, Урысей гвардием хэ-
тахэм, ФСИН-м щылэжьа-
хэм, мафIэсгъэункIыфIхэу, 
суд приставхэу щытахэм.  Абы 
щыгъуэми, пенсэхэр щIэ ры-
щIэу къабжыжынущ щIышы-
лэмрэ мазаемрэ пэкIуэн 
 хуеяхэри хагъэхьэжу: Сыт ар 
къызыхэкIар? Ар зэхьэлIар 
пенсэхэр ипэжыпIэкIэ а ма зэ-
хэм зэрыхъун хуеям хуа гъэ-
кIуэжынырщ.

НаIуэу зэрыщытщи, нэгъа-
бэ и жэпуэгъуэм а пенсионер 
лIэужьыгъуэхэм иратхэм 
 хущIагъуауэ щытащ процен-
ти 5,1-рэ, арщхьэкIэ илъэсыр 
иухащ инфляцэр проценти 
9,5-м нэсауэ. ЩIэрыщIэу 
 уна фэ къащтащ абыхэм я 
пенсэхэр аргуэру проценти 
4,4-кIэ къаIэтыну.

IэщIагъэлIхэм къызэраб-

Гъатхэпэм  къытхуихьахэр
жымкIэ, ахъшэ нэхъыбэ 
 яIэ рыхьэнущ цIыху мелуани 
2,5-м хуэдизым. Зэрытлъа гъу-
щи, абыхэм Iэмал ягъуэтащ 
нэхъыбэ къащэхуну.  Арщ-
хьэкIэ, зэрыгурыIуэгъуэщи, 
инфляцэр нэхъри дэ кIуеймэ,        
я зэфIэкIым кIэры хунущ. Ди 
жагъуэ зэрыхъунщи, иужь-
рейр и пIэ иткъым, уеблэмэ, 
куэдрэ япэ йощ.        Ауэ сыт 
хуэдэ хэгъэхъуэныгъэри, 
фIыщ икIи щIэгъэ къуэн мэ-
хъу.

Мы илъэсым и гъатхэпэм 
къару игъуэтащ псэупIэ унэ, 
гуэщ, нэгъуэщI псэуалъэ 
 яухуахэр щIын зэрызэфIэ-
кIыу дэфтэркIэ щIэгъэбы-
дэным тезыгъэгушхуэ хабзэ-
хэм. Иджыри къэс ахэр ира-
мыгъэтхми хъууэ къекIуэ-
кIащ. Апхуэдэу хабзэщIэм 
егъэув псэуалъэхэр зыхухаха 
мурадымкIэ фIэкIа къамы-
гъэсэбэпыну.

Росреестрым къитахэм яте-
пщIыхьмэ, дэтхэнэ щIыналъэ-
ми илъэс къэс къохутэ зы 
щIыпIи къыщымыгъэлъэгъуа 
уней псэуалъэхэу мини 5-м 
щIигъу. Ауэ ар ипэжыпIэкIэ 
куэдкIэ нэхъыбэщ: апхуэдэ-
хэр птхыныр егъэлеяуэ гу-
гъущ щхьэусыгъуэ зэмы лIэу-
жьыгъуэхэм къыхэкIыу. Мы-
хьэнэ ин иIэщ мы хабзэр нэ-
хъапэм яухуа икIи зыщыпсэу  

е къигъэсэбэп псэуалъэхэм 
зэралъэмыIэсым. НэгъуэщIу 
жыпIэмэ, унэр ямытхамэ, 
зыри къакIуэу абы екIуалIэ 
электрокъарур пиупщIыну-
къым е псыр игъэбыдэну-
къым. Мыр зыхуэгъэзар   
щIэуэ ящIхэм я закъуэщ.

ЖыIэн хуейщ щрагъэтхын 
хуей пIалъэри ткIийуэ зэра-
мыгъэуври, ар щыпсэуным е 
къигъэсэбэпыным зэрыхуэ-
хьэ  зырыр къызэрамылъытэ-
нури. Зыми игъэпIэщIэну-
къым. Ауэ псэуалъэм электро-
къаруи, гази, псыи ирашэлIэ-
нукъым.

Мы Iуэхум гугъуехь, зэIу-
мыбзыныгъэ гуэрхэри хэлъы-
нукъым. Щхьэусыгъуэри къы-
зэрыгуэкIщ: уней псэупIэ езы-
хэм я къарукIэ зыухуэхэм я 
 нэхъыбэм фIы дыдэу къагу-
роIуэ иужькIэ зэдауэ къимы-
кIыжын папщIэ хабзэ и лъэ-
ныкъуэкIэ абы иIэ мыхьэнэр 
зыхуэдизыр.

Иужь илъэсхэм цIыху куэд 
егъэгулэз пцIыIуэпцIышэ-   
хэм къызэрагъапцIэм, абы-
хэм езыхэм я цIэкIэ банкым 
ахъшэ къыIахыурэ, хьэгъэща-
гъэ зыхэлъ нэгъуэщI финанс 
Iуэхухэр зэхащIыхьурэ, я 
мылъ кур зэрыфIагъэкIуэ-
дым.

Апхуэдэу щыIэщ хуэмы ты-
жын щIыхуэ къеIызыххэри. 

Ахэр ипэжыпIэкIэ хэкIыпIэн-
шэу къонэ.

Мис а хъы бзаджэм имы-
хуэным хуэгъэзащ 2025 гъэм 
гъатхэпэм и 1-м къару зы-
гъуэта хабзэщIэр. Ар зэхьэ-
лIар щIыхуэ къеIыпхыну уэ 
езым хуит зумыщIыжынырщ. 
Абы къикIри ахъшэм зыхуэб-
гъэныкъуэным и закъуэ-
къым. Куэдым я дежкIэ нэхъ 
мы хьэнэ зиIэр езыхэр зэмы-
гуп  сыса, зэпамышэч и Iуэхум 
 хэ мы х ьэнырщ, щхьэтечу 
 жы  пIэ  мэ, хэмылъэдэнырщ,  
ЩIы хуэ къеIыпхын зэрумы-
дэмкIэ тхылъыр гъатхэпэм 
щегъэжьауэ, «Къэрал Iуэхут-
хьэб  зэхэр» порталым щы-
хэбгъэ хьэ хъунущ уи кредит 
тхыдэм. ИужькIэ, фокIадэм    
и 1-м, МФЦ-м къыщагъэсэ-
бэ-пу щIадзэнущ зы жыпхъэм 
иту гъэхьэзыра лъэIу тхы -
лъыр.

АрщхьэкIэ къытедгъэзэ-
жынщи, нэхъ ищхьэжыр иужь 
зэманым къатегуплIа хьэ жь-
вакъэжьышххэм ялэжьхэм 
цIыхухэр нэхъ ящыхъума зэ-
ры хъунурщ. Иджы гъэп цIа-
кIуэхэм абы и лъэныкъуэ-              
кIи къагъэсэбэпыф Iэмалхэр            
хэп щIыкIыу нэхъ мащIэ                                       

хъу нущ.
Ауэ фIэкIыпIэ имыIэу кре-

дит къэпщтэн икIи абыкIэ 
 лъабжьэ зиIэ щхьэсыгъуэ щы-
Iэмэ, уи лъэIум сыт щыгъуи 
къебгъэгъэзэж хъунущ зыкIи 
и зэран къомыкIыу.

Иджыпсту зи гугъу тщIыну 
хабзэщIэм зыкъомкIэ игъэ-
тыншынущ автомобиль тIо-
рысэхэр щэн-къэщэхуным 
егъэ щIылIа Iуэхур. Гъатхэпэм 
щыщIэдзауэ пща автома-
шинэр занщIэу зытептхы-
кIыж мэхъу нэхъапэм ягъэу-
вауэ щыта махуи 10 пIалъэр 
икIы ным упэмыплъэу. Пэжу, 
зэгурыIуэныгъэр нотариу- 
сым щIи гъэбыдамэ е транс-
пор-тыр суд унафэкIэ къы- 
 пIэ рыхьамэ, ГИБДД-м, нэ-
гъуэщI къэрал IуэхущIапIэ-
хэм укIуэн, абы зэман 
теб гъэкIуэдэн  хуейкъым. Ап-
хуэдэу автомобилыр зыщэ-
хуам фIэкIыпIэ зимыIэ ОСАГО 
иIэн хуейкъым.

Ауэ мыбы зыкъом игъэжэ-
къуэнкIэ зыхуэIуа щыIэкъым. 
ЖытIам къикIыркъым транс-
портым страховкэ имыIэми 
хъуну: куэдым къалъытэ авто-
машинэр уи цIэкIэ ебгъэтха-
мэ полис уиIэу. ХабзэщIэр 
 зы хуэгъэзар ар щэн-къэщэ-
хун къудейрщ.

Гъатхэпэм нэгъуэщI хабзэ 
зыбжанэми къару ягъуэтащ, 
ауэ ахэр зыхуэгъэзар нэ-
гъуэщI гупхэрщ.

2025 гъэм и щIышылэм  и 
кIэм ирихьэлIэу Къэбэр-
дей-Балъкъэрым и мэкъу-
мэшыщIэхэм псори зэхэту 
Iусыпхъэ тонн мин 11,68-рэ 
яIащ, нэгъабэ и апхуэдэ 
 пIалъэм зэтралъхьауэ щы-
там нэхърэ проценти 9,2-кIэ 
нэхъыбэщ ар, къитащ Кав-
каз Ищхъэрэм Статистикэм-
кIэ и управленэм.

КЪАПЩЫТЭЖ лъэхъэнэм 

къриубыдэу республикэм и 
мэкъумэш IуэхущIапIэхэм Iус 
зэхэлъу ягъэтIылъащ тонн 
мини 9-м нэблагъэ, ари про-
цент 18,8-кIэ нэхъыбэщ 2023 
гъэм и апхуэдэ пIалъэм ири-
хьэлIэу яхузэфIэкIам нэхърэ. 
Зы Iэщым къылъысу Iусып-
хъэу ягъэхьэзыращ центне-
ри 3,4-рэ хуэдиз е 2024 гъэм  
и щIышылэ мазэм щыIа 
 бжыгъэхэм проценти 117,4-
кIэ хуэкIуэу. 

Iэщыхъуэхэм зэрыжаIэм-
кIэ, щIымахуэм епхауэ кIэ-
рыт Iэщыр зрикъун Iусып-
хъэр зэтеплъхьа нэужь, абы-
хэм гъэр жьэпэпсу ирамы-
хынкIэ шынагъуэ щыIэкъым 
икIи, абы къыдэкIуэу,                           
мэ къумэш продукцэм и куэ-
дагъми хэбгъэхъуэну Iэмал 
къует. 

ХЬЭЩЫКЪУЕЙ  Олег. 

Iусыпхъэхэр

ЩIымахуэм  тэмэму  щIокI

Щысабийм хьэхэм зэ 
 мыхъуми ямыгъэшына 
цIыху къэгъуэтыгъуейщ. 
Псом хуэмыдэу ар къуажэм 
щыпсэумэ. Зэдзэкъахэри 
яхэтщ, и лъэужьыр хэмы-
гъуэщэжу. Си зэманым ди 
школым щеджащ зи нэкIум 
хьэдзэкъапIэ иIэ хъыджэбз 
цIыкIу. Езыр дахэт, зэкIужт, 
ауэ а дагъуэр нэм къы-
щIэуэрт. ЩIэныгъэм зиу-  
 жь у рэ, дохутырхэр нэхъ лъэ-
рызехьэ хъуа иужь щIэры-
щIэу операцэ иригъэщIащ. 
ЕджапIэр къиухри, сэ ар 
слъагъужакъым, ауэ сыгу-
фIащ, и Iуэхухэр зэпэщу 
 зэ хэсхати. Къепхъуар я гъу-
нэгъум и хьэрт…

ДЭ ди ныбжьэгъуу икIи ди 
унагъуэм щыщу къэтлъытэ а 
псэущхьэр языныкъуэхэм я 
деж зэрышынагъуэм щыхьэт 
техъуэ щапхъэхэр мащIэ-
къым. Ахэр щIэх-щIэхыурэ 
 къоIу. АрщхьэкIэ абы и лъэ-
ныкъуэкIэ мазае блэкIар псо-
ми ятекIуэжащ: ди къэра-  
лым и щIыпIэ зэмылIэужьы-
гъуэхэм къыщыхъуахэр ап-
хуэдизкIэ гуемыIути, Къэрал 
Думэм и Iэтащхьэ Володин 
Вячеслав депутатхэм пщэ-
рылъ ящищIащ абы и лъэ-       
ныкъуэкIэ щыIэ хабзэхэм 
халъ хьэну зэхъуэкIыныгъэхэр 
ягъэ хьэзырыну. Апхуэдэ къа-
лэн зыхуигъэувари мы Iуэ-        
хур зэгъэщIылIаркъым,  атIэ 
ищIагъ палатэм Унагъуэр 
 хъумэнымкIэ, анагъэм, ада-
гъэм, сабиигъуэм къыщхьэ-
щы жынымкIэ и комитетырщ. 

Ар икIи тэмэмщ: хьэхэр 
псом хуэмыдэу зыхуэлъэр 
 нэхъ лъэрымыхьхэрщ. Мы зэ-
маным дохутырхэр яужь итщ 
Сочи и гъунэм щыпсэу Коро-
левхэ я къуэ илъэси 9 зи 
 ныбжь цIыкIум и нэкIур зэ-
фIэгъэувэжыным. Сабийр 
хьэ  хэм ячэтхъащ: ахэр кIап-
сэм къыкIэрыкIауэ къыщIэ-
кIат сабийр щыблэкIым. Мы 
зэманым хабзэхъумэхэм 
Iуэхур зэхагъэкI. Сэтей къызэ-
рыхъуамкIэ, ахэр зей цIыху-
хъур а лъапсэм щыпсэуртэ-
къым, и щIапIэр зыхъумэхэм 
ерыскъы къахуишэу арат.

Ставрополь къыщыхъуа 
 гуауэр зи Iэужьыр а къалэм 
щыпсэу цIыхубз гущIэ гъу-
лырщ. Абы хьэ хьэулейхэр 
 игъашхэрт. Абыхэм ячэтхъащ 
джабэм IэжьэкIэ къежэх хъы-
джэбз цIыкIур. ЦIыхубзыр яу-
быдащ. Ар ягъэкъуаншэ зэры-
мыщIэкIэ цIыху зэры Iэ щIэу-
кIамкIэ. Тезыр нэхъ ин ды-      
дэу тралъхьэфынур илъэситI 
телъу ягъэтIысынырщ.

Жылагъуэ

Зи гугъу тщIар къэхъуахэм          
я нэхъ гуауэу тIурщ. Мазаем        
и махуи 10-м хьэхэр сабийхэм 
щатеуащ ЕсэнтIыгу, Екате-
ринбург, нэгъуэщI къалэхэм. 
Абыхэм ерагъкIэ къаIэщIэ-
кIыфауэ аращ Пермь щыщ 
фызыжьыр. Мыхэр хэIущIыIу 
хъуахэрщ. ХэIущIыIу мыхъуа-
хэр-щэ?

АрщхьэкIэ хьэ хьэулейхэр 
зытеуэр цIыхухэм я закъуэ-
къым. ТIасхъапIэ къызэра-
гъуэту, джэдэщым зыщIа-
дзэри, джэдкъазыр Iисраф 
ящI. Хэбгъэзыхьмэ, зей уна-
гъуэм щыщхэр щафыщI 
щыIэщ. Дауи, сабийхэр зы-
щагъэгъупщэн хуейкъым. 
АтIэ сыт хуэдэу мы къалэныр 
зэрызэфIахынур?

СССР-м и зэманым хьэ 
хьэулейхэр къэзыубыдыр 
 къалэ хозяйствэм и лэжьа-
кIуэ хэрт. Зы щхьэм сомрэ 
кIэпIейкIэ 20-рэ щIатырт. 
Ящыщ Iыхьэр пIалъэкIэ               
яIыгът яIызыхын къагъуэтыху, 
 адрейхэр ягъалIэрт. Абы 
къыдэкIуэу екIуа лIапIэн шэ-
хэр, къызэрымыкIуэу бзаджэ 
хъуахэр губгъуэхэм щыща-
укIкIэ щакIуэхэри зыдагъэ-
Iэпыкъурт. 2018 гъэм къащ-
тащ хьэхэр ягъалIэу хуит 
зымыщI хабзэ: ахэр хухаха 
хэщIапIэм псэухукIэ щаIы-
гъыу е ягущхъуа иужь яу тIып-
щыжу хуежьащ.

ИщхьэкIэ зи гугъу щытщIа 
комитетым и унафэщI Оста-
нинэ Нинэ и псалъэхэм яте-
пщIыхьмэ, гъащIэм къигъэ-
лъэгъуащ иджыри къэс къэ-
ра лыр зытета хабзэр (убыдын, 
сэкIын, вакцинэ хэлъхьэн, 
утIыпщыжын) къызэремызэ-
гъыжыр.

- Ди гупым хэтхэм зэ дэа-
рэзыуэ унафэ къащтащ а хаб-
зэм къытекIыну. Аращ жыла-
гъуэр шынагъуэ хэзыдзар. 
Ауэ, Iуэхур апхуэдэу гъэува-
щи, дэ дызыпэщIэтыр хьэхэм 
я закъуэщ, - жеIэ Останинэм. 
- Дэ Iэмал дгъуэтыркъым       
ахэр зеяхэр, зэгуэр зэзыша-
лIэу хыфIэзыдзэжахэр, жэуа-
пым етшэлIэну.

- Ауэ цIыхухэм хьэулейхэм     
я мызакъуэу, унагъуэхьэхэри 
ятоуэ. Иужьрейхэм ятеухуауэ 
сыт жыпIэфын?

- Ди жагъуэ зэрыхъунщи,     
дэ далъэIэсыфыркъым зи 
хьэ хэм якIэлъымыплъхэми. 
Абы къыхэкIыу унафэ къэ-
щтэн хуейщ хьэ хьэулейхэми 
унагъуэхэм щаIыгъхэми ехьэ-
лIауэ. ХэкIуэда сабийхэм я 
адэ-анэхэм я дежкIэ зыщ я 
быныр хэт IэщIэкIуэдами.

АтIэ сыт хэкIыпIэу флъа-
гъур?

- Псэущхьэхэм къащхьэ-
щыж  хэм я деж фэжагъуэ 
къыщытхьыным дыщышы-
нэ ным дыкъыпыкIын хуейщ. 
 Депутатхэм жаIапхъэщ я 
псалъэ. Дэ къыхыдолъхьэ 
езыхэм нэхъ къезэгъыу 
къызэралъытэм хуэдэу 
Iуэхум бгъэ дыхьэну щIына-
лъэхэр хуит ящIыну. Нэ-
гъуэщIу жыпIэмэ, къыпыкIы-
ну. Iэмалыншэкъым ясэ- 
кIыу махуэ 30 дэкIа иужь ахэр 
яутIыпщыныр.  Хуеймэ, на-
лог зыт и цIыхухэм я хьэкъкIэ 
ахэр ирегъашхэ, хуэмеймэ, 
къэмыушыжыну ирегъэжей. 
Абы къыхихынщ езым нэхъ 
фIэзахуэр.

- Абы щыгъуэм сыт хуэдэу 
зэрыбгъэдыхьэн хуейр ерыс-
къы хуахьурэ хьэ хьэулейхэр 
зыгъашхэ цIыху гущIэ гъу-
лыхэм?

-Дэ дызытепсэлъыхьыр 
псэущ  хьэхэм жэуаплыныгъэ 
хэлъу ябгъэдэтын зэрыхуейм 
теухуа хабзэрщ. Уэ зи гугъу 
пщIыр нэгъуэщIщ. КоАП-м 
 хуит ищIыркъым хьэхэр сабий 
джэгупIэхэм, жылагъуэ зэ хуэ-
сыпIэхэм щаIыгъыу. Ар къы-
зэпызыудхэм ахъшэкIэ йот-
хьэкъу, арщхьэкIэ ар апхуэ-
дизкIэ цIыкIущи, къыхэ щых-
хэркъым. Хьэхэр ерыскъы 
хуахьурэ зыгъашхэ цIыхухэм 
етхьэкъухэркъым.

Дэ къыдолъытэ зи псэущ-
хьэхэр зыхуей хуэзымыгъа-
зэм хуэдэу ерыскъы яхуэзы-
хьурэ хьэ хьэулейхэр зыгъаш-
хэхэри жэуапым ешэлIэн 
 хуейуэ. УфIэгуэныхьмэ, шэи 
уи унэ щыгъашхэ икIи щы-
кIэлъыплъ. ЖысIэнщи, итIанэ 
ахэр хуахьурэ щIагъэшхэн 
щхьэусыгъуэ щыIэжыххэну-
къым..

- ЦIыхур лIэхукIэ зэхэзы фы-
щIа хьэр зейм иджыпсту 
тезыру лъэхъуэщым исыну 
илъэситI тралъхьэ. Языны-
къуэхэм я деж ямыгъэтIысуи 
Iуэхур зэфIагъэкI. Мыбдежым 
щымыпуд дыдэу пIэрэ цIыху 
гъащIэр?

- Дэ ди мурадщ а пIалъэр 
илъэсищым нэс къэтIэтыну. 
Нэхъ ткIиижуи дыбгъэды-
хьэнут, ауэ юристхэм ар хаб-
зэм къимытIасэу къыджаIэ. 
Мыбдеж щынэхъыщхьэр те-
зы  рыр зыхуэдизыркъым, атIэ 
езы щIэпхъаджагъэр къэ-
мыгъэхъунырщ. Аращ ди му-
рад нэхъыщхьэр.

Мис апхуэдэ Iэужьхэр къри-
кIуащ хьэхэр цIыхухэм нэ-
хъыбэрэ ятеуэ зэрыхъуам. 
Ауэ нэхъри нэхъыфIт 
ягъэхьэзыр хабзэщIэр апхуэ-
диз нэщIэбжьэм япэ къихуэу 
къащтамэ.

Илъэс 80 ипэкIэ, 1945 гъэм гъатхэпэм и 6-м къы-
щыщIэдзауэ гъатхэпэм и 15-м нэс, Венгрием и Ба-
латон гуэлым и Iуфэм щекIуэкIа зауэзэрылIыр 
апхуэдэу цIэрыIуэкъым, ауэ абы и мыхьэнэр нэхъ 
цIыкIуакъым зэхэуэ нэхъ инхэм яIам нэхърэ. Ар 
ипэжыпIэкIэ щытащ Гитлер игъэхьэзыра иужьрей 
удыну икIи и гугъу щащIкIэ мыбдеж къыща-
гъэсэбэп «иужьрей» псалъэр: «нэмыцэхэм я иужь-
рей ебгъэрыкIуэныгъэ», «иужьрей танк зэхэуэ», 
«Рейхым и иужьрей гугъапIэ».

А ПСОРИ пэжщ, ауэ мащIэщ. 3-нэ Украин фрон- 
тым и дзэхэм хэту зэуахэр куэд зи нэгу щIэкIа цIыхухэт. 
Абыхэм ящыщ куэдым жаIэрт абдеж щекIуэкIа зэ хэуэ 
гуащIэхэм хуэдэ жыхьэнмэ Сталингради щимылъэ-
гъуауэ.

Ар телъыджэу къыпщохъу: зауэр и кIэм нэблэгъат, 
плъыжьыдзэр къызэфIэмыщIэу ебгъэрыкIуэрт, псо-
ри пэплъэрт лъырэ пщIэнтIэпскIэ къихьа текIуэны-
гъэр ягъэлъэпIэным. АтIэ дэнэ апхуэдэ удын къызди-
кIар, псори къызэтригъэщэхэнкIэ шынагъуэ къиту? 
«Ар зауэр зэрекIуэкIрэ къыдадза нэхъ удын шына-
гъуэхэм ящыщт. Мыбы танк куэдыщэ щызэхуашэсат. 
Маршал Толбухиным хузэфIэкIащ а удыным пэу-
выфын, иужькIи нэмыцэхэр хьэбэсабэу зэхикъутэн», 
жиIат Сталин Иосиф.

Апхуэдэ удыныр абы япэ иту Балатон и Iэшэлъа-
шэхэм къыщрадзахэм я иужьрейт икIи, зэрыжаIэщи, 
яIэри ямыIэри зэхалъхьэри ягъэхьэзырат. АтIэ сыт 
хуэдэ къарут абы пэщIигъэувар Толбухин Федор? 
 Фочауэ полкхэм хэт ротэхэм я бжыгъэр зы щIыпIэм 
7-м, адрейм 5-м, нэгъуэщIым 3-м щыхуагъэкIуэн хуей 
хъуат. Езы ротэхэм хэт цIыху бжыгъэри зы щIыпIи 
цIыху 73-м щыщIигъуртэкъым. АрщхьэкIэ 26-нэ ар-
мэм щытыкIэр щынэхъыкIэжт - ику иту цIыху 43-рэ. 
Езэша ди зауэлIхэр хуэдитIкIэ, уеблэмэ хуэдищкIэ 
полкхэм щынэхъ мащIэт. Ахэр япэщIэувэн хуейт ге-
нерал Дмитрих и унафэм щIэт эсэсовцхэм я 6-нэ танк 
армэм, иджыблагъэ екIуэкIа Арденн Iуэхум щыгъуэ 
инджылыз-американыдзэхэр щхьэрыхьу езыхужьэ-
пам. Ар танк щIэрыпсхэмкIэ зэщIэузэдат, хэбгъэ-
зыхьмэ, иджыри къэс зы щIыпIи къыщамыгъэсэбэпа 
IэмэпсымэщIэ дыдэхэу жэщкIэ уэзыгъэлъагъухэр 
яIэт. ИкIи, нэхъыщхьэращи, хэт псори фюрерым 
 гъунапкъэншэу хуэпэжт - СС-м нэгъуэщIхэр хагъэтыр-
тэкъым.

ЗэрыгурыIуэгъуэщи, Гитлер и блыгущIэтхэр щы-
гугъыртэкъым а зы удынымкIэ зауэр къахьэхуну - ар 
абы щыхагъэщIакIэт. Ауэ пфIахьэху хъунум хуэмыдэу 
нэгъуэщI Iуэхущ псалъэмакъыншэу зептыныр. Ауэ 
куэдкIэ нэгъуэщIщ, зыкъомкIэ ухилъафэми, мамыры-
гъэ зэпщIылIэныр. Абы щыгъуэми, а мамырыгъэр 
зращIэкIыну я мурадыр Гитлер и бий коалицэм хэт зы 
лъэныкъуэрт…

«Гъатхэ къызэщIэушэныгъэ» - арат а ебгъэрыкIуэны-
гъэм фIащар - къайхъулIэмэ, фашистхэр а мурадым 
лъэIэсынкIэ хъунут. СС-м и 6-нэ танк армэм 3-нэ Укра-
ин фронтыр пхретхъ, ди зауэлIхэр Дунай зэпрехуж, 
итIанэ «Альп бгыхэм щыIэ быдапIэр» ихъумэну Ип-  
щэ Германием макIуэ, адэкIэ Австриер, Венгрием 
 щыщ Iыхьэр еубыдыж, Италием и ищхъэрэ щIына-
лъэм зыщегъэбыдэ. А псори пIалъэ кIыхькIэ иIыгъыну 
Гитлер и мурадт. АпщIондэхукIэ коалицэм хэтхэр 
зэщыIеижынут, инджылызхэмрэ американхэмрэ 
 мамыр зэгурыIуэныгъэ иращIылIэнымкIэ Iэмалхэр 
къыкъуокI... Щэхууи зэпсалъэу щIадзакIэт. Дипломат 
икIи тIасхъэщIэх Даллес Алленрэ СС-м и обергруп-
пенфюрер Вольф Карлрэ я зэIущIэу дэ «Семнадцать 
мгновений весны» фильмымкIэ дызыщыгъуазэр Цю-
рих щыщекIуэкIар гъатхэпэм и 8-рщ - «Гъатхэ 
къызэщIэгъэушэныгъэм» зэрыщIидзэрэ махуитI 
фIэкIа дэмыкIауэщ. Нэмыцэхэр ебгъэрыкIуэрт, тIэкIу 
щIэрыIэжамэ, урысхэм захуэмыIыгъыжыфыну къа-
фIэщIырт. Удыныр ирадзат 1941 гъэм зэрыщытам 
хуэдэу хьэщэхурыпхъуэу, къаруушхуэ къагъэсэбэпу 
икIи гущIэгъуншэу.

Псори зэпалъыта хуэдэт, ауэ зы щыуагъэшхуэ 
яIэщIэкIат: урысхэм я дежкIэ а удыныр зыпэмып-           
лъауэ щыттэкъым. Ауэ бийм ар ищIэртэкъым, абы и 
гугъэт ди дзэзешэхэр къагъэпцIауэ, ахэр ягъэщхьэ-
рыуауэ.

Мис а 6-нэ танк армэр КъуэкIыпIэ фронтым ягъэIэп-
хъуэу щIадзат 1945 гъэм и щIышылэм. Псоми я гугъат 
ар Берлин ихъумэну ягъакIуэу. Британием и штаб нэ-
хъыщхьэм къыбгъэдэкIри, ди лъэныкъуэм къы-
Iэрыхьат апхуэдэ хъыбар. ИужькIэ инджылызхэм 
 къахутащ а хъыбарыр зэрыпцIыр: 6-нэ танк армэр 
здагъакIуэр Берлинтэкъым, атIэ Балатонт. АрщхьэкIэ 
япэрейуэ къита хъыбарыр пцIыуэ къызэрыщIэкIар 
Дзэ Плъыжьым щабзыщIащ. СССР-м Iуэхур зыIутыр 
къызэрыгурыIуар Сталиным США-м и президент Руз-
вельт щыжриIэжар мэлыжьыхьым и 7-рщ: псори зэ-
фIэкIа, Балатон и деж ди зауэлIхэр щытекIуа иужьщ.

ТекIуэныгъэ-80

Балатон
и деж

1942 гъэм и гъэмахуэм
Къэбэрдей-Балъкъэрым ДзюдомкIэ 

и федерацэм и тхьэмадэ, УФ-м щIыхь 
зиIэ и тренер Емкъуж Мухьэмэд и гуа-
пэу нобэ тхутопсэлъыхь дзюдом и 
Iуэхур республикэм зэрыщыщыт щIы-
кIэм, я деж къекIуалIэ сабийхэм дра-
гъэ кIуэкI гъэсэныгъэ лэжьыгъэхэм, 
нэ гъуэщIхэми. 

- Мухьэмэд илъэсым зэрыщIидзэрэ 
зэхьэзэхуэ зыбжанэ фыхэтащ. Абыхэм 
я гугъу уэзгъэщынут япэщIыкIэ.

- Пэжщ, мы гъэм зэрыщIидзэрэ зэхьэ-
зэхуэ зытхухым дыхэтащ. Къыхэзгъэщы-
ну сыхуейт абыхэм ящыщу Хэкум и 
 хъумакIуэм и махуэр щагъэлъапIэм ира-
гъэхьэлIэу КъБР-м щыщ хеящIэ Бычэ 
Джульбер и фэеплъу мазаем и 23-м ира-
гъэкIуэкIа зэпеуэр. Псоми ящIэж а щIа-
лэр террорист щIэпхъаджащIэхэм зэра-
Iэ щIэкIуэдауэ щытар. Абы къыхэкIыу, 
иджырей зэхьэзэхуэр хуэунэтIат, я 
зэфIэкIыр утыкум щагъэлъэгъуэным 
къыдэкIуэу, мыхъумыщIагъэхэм зыдра-
мыгъэшэхыным щIалэгъуалэр хуэдущи-
иным, Джульбер хуэдэ цIыху щыпкъэхэм 
щапхъэ тредгъэхыным. 

Апхуэдэу, щIэблэр терроризмэм, эк-
тремизмэм щыхъумэным теухуауэ 
иджыри едгъэкIуэкIынущ СОБР-м и 
унафэщIу щыта Щоджэн Къадир и фэ-
еплъ зэхьэзэхуэ. 

ИтIанэ илъэс 23-рэ зи ныбжьхэм я деж 
къызэрыхах зэпеуэ ди деж щедгъэ-
кIуэкIащ. Ставрополь, Грознэ къалэхэми 
дыщыIащ. Абыхэми апхуэдэ зэIущIэхэр 
щызэхэтащ. Зи ныбжьхэр илъэс 15-м 
щIимыгъуахэм я зэхьэзэхуэри Налшык 
щекIуэкIащ. Иджы, гъатхэпэм и 10 - 15-
хэм, Владикавказ дызэрыщыбэнэнум 
зыхудогъэхьэзыр. 

- Республикэр къатщтэмэ, псори 
зэхэту сабий дапщэм дзюдом нобэ 
зыхуагъасэрэ? Апхуэдэ бжыгъэхэр 
щыIэ?

- Мы «Гладиатор» спорт комплексыр 
(дыщызэпсэлъар абы и бжэIупэм дежщ - 
Хь.О.) и ухуэныгъэр къыщедгъэжьам 
щыгъуэ, татами жыхуаIэу дзюдоистхэр 
щыбанэ алэрыбгъум хуэдэу 22-рэ згуэ-
шауэ щытащ, спорт щыгъынхэр, нэ-
гъуэщI къинэмыщIхэр хэмыту. 

Джатэ Русланрэ сэрэ дызэгъусэу ды-
банэу щытащ. НтIэ, Дзэлыкъуэ щIына-
лъэм и унафэщIу ар щылэжьам къы-
зэджэри къызэлъэIуат, районым ис щIа-
лэгъуалэр тфIэмыкIуэдын, зыхэмыхьэн 
Iуэху мыщхьэпэхэм щытхъумэн папщIэ, 
дзюдомкIэ секцэ къыщызэIудгъэх, спор-
тым ахэр дедгъэгъэхьэх, жиIэри. Ап-
хуэдэу а щIыпIэм мы спорт лIэужьы-
гъуэм и Iуэхур щефIакIуэу хуежьауэ 
 щытащ. ИужькIэ татами яхуэтшэри ет-
тащ. Иджыпсту Дзэлыкъуэ щIыналъэм 
псори зэхэту сабийуэ зы миным нэбла-
гъэм дзюдом зыщыхуагъэсэу къыщIэ-
кIынщ. Республикэм а бжыгъэр мини -
тхублым хуэкIуэнущ. 

- Фи деж къакIуэ сабийхэм фазэ ры-
дэлажьэм щхьэкIэ абыхэм я адэ-анэ-
хэм ахъшэ къеIыфхрэ?

- Дэ ахъшэ зыми къеIытхыркъым. 
Щхьэ бзыщIын хуей - пщIэ къыIахыу са-
бийхэм ядэлажьэхэри щыIэу къы щIэ-
кIынщ, ауэ ди деж апхуэдэ къыще-
кIуэкIыркъым. Зи гугъу сщIыр Ныр Сеф и 
цIэр зэрихьэу дзюдомкIэ щыIэ спорт 
еджапIэрщ. Дэ къэралым дыхуолажьэ, 
улахуэри абы къыдет. 

- ГурыIуэгъуэщ. ЗэрыжаIэу, дзюдом 
зыхуэзыгъэсэну гукъыдэж зиIэ сабий-
хэр фи деж къагъэсын хуей къудейуэ 
аращ.

- Тренерыр щыцIэрыIуэм деж, сабий 
нэхъыбэ абы хуашэ хабзэщ. Адэ-анэхэри 
щIэупщIэу къыщIэкIынщ хэт сыт хузэ-
фIэкIми, и гъэсэнхэр здынэсам. Зэ-
гуэрым зы щIалэ цIыкIу си деж къашати, 
къызэрыщIыхьэу абы и адэр занщIэу 
щIэупщIащ, дапщэ ахъшэу уэттынур, 
жиIэри. Зыри, щыжесIэм, си жэуапыр 
игу иримыхьу икIуэтыжащ икIи и щIалэм 
и Iэблэр иубыдри иришэжьэжат: накIуэ, 
мыхэр зыри хъунукъым, жыхуиIэу. Ахъшэ 
птымэ, нэхъыфIу къыпхущытыну, нэ-
хъыбэ уагъэщIэну къызыщыхъу адэ-
анэхэри щыIэщ.

Тхьэм ещIэ, сэ сыкъицIыхуу къы-
щIэкIынтэкъым абыи, къэзгъэувыIэри 
жесIащ: «Мы спорт залым Тау Хьэсэн-
бий, УнэшхуэлI Аслъэн, Къамбий Ас-
лъэн, Щад Мурат, Хьэбэчыр Мурат, 
Бэрэздж Светэ, Нэгуэр Айданэ, Мисиров 
Исмэхьил сымэ, нэгъуэщI куэди, псоми я 

цIэхэр иджыпсту схужыIэнукъым, 
къыщIэкIащ икIи абыхэм ящыщу зыми 
зыри къеIытхакъым». «Мис иджы къыз-
гурыIуащ», - жиIэри, сабийр къыдитауэ 
щытащ. 

- Сабийхэм я фащэхэр адэ-анэхэм 
къыхуащэхуж, сэ зэрысщIэмкIэ.

- Дыдей къэкIуэну щIэзыдза цIыкIухэм 
фащэхэр езыхэм къащэхуж, ауэ зэ хьэ-
зэхуэхэм къыщыхэжаныкIхэм, ехъулIэ-
ныгъэфIхэр къэзыгъэлъагъуэхэм ахэр 
дэ еттыфу щытщи, ари куэд и уасэщ.

- Мис а зэхьэзэхуэхэм къыщыхэ-
жаныкIхэм, ехъулIэныгъэхэр зиIэхэм 
къэралым ахъшэ къариту, фащэхэр, 
гъуэгупщIэ, хьэщIэщыпщIэхэр яхуиту 
щыхъур дапщэщ? 

- Апхуэдэ къэрал гулъытэ зыгъуэтхэр 
зи ныбжьыр илъэс 18-м нэсамрэ нэ-
хъыжьхэмрэщ. Абы щхьэкIэ УФ-м, евро-
пей, дунейпсо зэхьэзэхуэхэм япэ 
увыпIищым языхэз къыщыпхьауэ щытын 
хуейщ. 

- Мухьэмэд, сабийхэм ядэлажьэ тре-
нерхэр абы хуеджауэ, я щIэныгъэкIэ а 
лэжьыгъэм хуэкIуэу щыт? 

- Я IэщIагъэм зэрыхуеджам и щыхьэт 
тхылъхэр яIэщ псоми. Абы нэмыщI, 
илъэс-илъэситI къэс ахэр къыдопщытэ, я 
Iэзагъэм зэрыхагъахъуэ зэIущIэхэри 
ядыдогъэкIуэкI. Зи IэнатIэм хуэмыфащэ 
ди деж щыIэкъым. 

- Ар щIыжысIар террорист, экстре-
мист щIэпхъаджагъэу сабийхэмрэ 
щIалэгъуалэмрэ ялэжьым, ди жагъуэ 
зэрыхъущи, зэрыхэхъуэрщ. Ар нэ-
хъыбэу зи зэранри телефоныр мар-
дэншэу сабийхэм зэраIыгъырщ: зыхэ-
мыхьэн сайтхэр къызэIуах, зызыпащIэ 
мыхъунухэм къагъапцIэри, иужькIэ  
террорист, экстремист щIэпхъаджа-
щIэхэм яIэщIэхуа мэхъу, зэрыхуейуэ 
къагъэсэбэпыну. Куэд  хуейкъым са-
бийр е Iуэхуншэу уэрамым дэтыр 
дэпшэхыным. Аращи, ныбжьыщIэхэр 
ущииным, мыхъумыщIагъэхэм пэIэщIэ 
щIыным мыхьэнэшхуэ иIэщ ди зэ-
маным. АбыкIэ къалэн хэха я пщэ къы-
дохуэ щIэблэм ядэлажьэхэм, абыхэм 
спортым хуэзыгъасэхэри яхэту.

- Пэжщ, абы и лъэныкъуэкIэ ди тренер-
хэм я пщэ жэуаплыныгъэшхуэ къыдохуэ. 
Ахэр зэхудошэсри, яжыдоIэ я деж къе-
кIуалIэ сабийхэм я нэIэ трагъэтыну, 
уеблэмэ ахэр дзюдом зэрыхуагъасэм 
прамыдзыхыу, я хьэл-щэным теухуауэ 
абыхэм епсэлъэну, яущиину. Телефо-
ным куэд зэIигъэхьэ зэрыхъуами шэч 
къы тетхьэжыркъым. Жыжьэ умыкIуэ - 
щIалэ цIыкIу гуэр къысхуашэу щытащ сэ, 
иIыгъ телефоныр и анэм къыIэщIиха 
нэужь, абы зыхуигъэгусэу, кIий-гуоуэ. 
Ауэ хуэм-хуэмурэ къыгурыдгъэIуащ 
апхуэдэу ущыт зэрымыхъунур, ар къызэ-
ремызэгъыр.

КъБР-м СпортымкIэ и министерствэ-
ми щIэх-щIэхыурэ дызэхуешэс, апхуэдэ 
Iуэхухэм дытопсэлъыхь. ГурыIуэгъуэщ, 
сабийр тэмэму щытын, нэхъ губзыгъэ 
 хъун щхьэкIэ епсэлъэн, щапхъэ тэмэм 
ебгъэлъагъуурэ ар бгъэсэн зэрыхуейр. 

УФ-м и Правительствэм и УнафэщIым 
и къуэдзэу иджыпсту лажьэ Къуэшыро-
къуэ Залым, КъБР-м спортымкIэ и ми-
нистр Хэжь Заур сымэ дызэгъусэу илъэ-
ситI-щы ипэкIэ республикэм и зы щIына-
лъэ къэдмыгъанэу къызэхэткIухьауэ щы-
тащ. Уеблэмэ дызыдэмыхьа жылэ 
щIа гъуи щыIэу си гугъэтэкъым. Ди зэIу-
щIэхэр  теухуат террорист, экстремист 
щIэпхъаджагъэхэм, дин, лъэпкъ зэпэ-
щIэ увэныгъэхэм сабийхэр щыхъумэным, 
апхуэ дэхэр къэмыгъэхъуным. Япэм щы-
гъуэ шынагъуэ щыIащ дин къабзэм 
къытрашу щымыщ куэд зыхалъхьам 
цIыхухэр хашэнкIэ. Тхьэм и шыкуркIэ 
иужьрей илъэсым абы и лъэныкъуэкIи 
Iуэхур нэхъ тэмэм хъужащ. 

Диным зыри пэрыуэркъым, ар зехьэн 
хуейщ, ауэ абы щынэхъыщхьэу щытып-
хъэр къабзагъэрщ, цIыхугъэрщ, гущIэ-
гъурщ. 

- Псом япэрауэ, цIыхур цIыхуу щытын 
хуейщ, итIанэщ спортыр, щIэныгъэр, 
IэщIагъэр. Япэм щыгъуэ спорт залым 
ущIыхьа иужь тренерыр щIэупщIэу 
щытащ школым узэрыщехъулIэм, 
языныкъуэхэри дневникхэм еплъырт. 
Тэмэму уемыджэрэ - уи оценкэ мыщIа-
гъуэхэр зумыхъуэкIыжауэ спорт за-
лым ущIагъэхьэртэкъым. 

- Сэ сыкъапщтэмэ, си деж сабий къа-
ша нэужь соупщI: мы цIыкIум сыт 
фызэрыщыгугъыр, жызоIэри. Ауэ сытми 

дыкъэкIуэнуращ жаIамэ, ар зыщ, чемпи-
он ящIыну гугъэ яIэмэ - ари нэгъуэщIщ. 
Ауэ абдежми солъэIу дамыгъэпIэщIэну. 
ЯпэщIыкIэ цIыху гъэса къыхэщIыкIын 
 хуейщ сабийм, итIанэщ адрейхэр къы-
щыкIэлъыкIуэр.

ЦIыхур гъэсауэ щытын хуейщ, и адэ-
анэр, лъэпкъыр иригушхуэн, зыхэтхэм 
щапхъэ яхуэхъун хуэдэу. Зы спортсмен 
щIалэ сиIэщ сэ, иджыпсту Волгоград 
щыIэу, атIэ абы щIыпIэ телевиденэм ин-
тервью къыщыIахырти, зэрыдгъэсам 
хуэдэу, яжриIэрт си адэ-анэр сэркIэ гуш-
хуэну, си лъэпкъыр сIэтынырщ сэ нэ-
хъыбэу сызыхуейр. Нобэ чемпион бгъа-
сэкIэ зэфIэкIыркъым, нэхъыщхьэр абы 
цIыху тэмэм къыхэкIынырщ.

- Мухьэмэд, илъэс тIощI хуэдизкIэ 
узэIэбэкIыжмэ уиIа гъэсэнхэмрэ 
иджы рейхэмрэ зэхуэбгъадэ хъуну?

- Япэрей зэманыр куэдкIэ нэхъыфIт. 
Япэрауэ, зы адэ-анэ накIуэу унафэ къыт-
хуащIу, къытхэIэбэу щытакъым. Тау 
Хьэсэнбийхэ я деж сыкIуэурэ и адэ-анэм 
Iэджэрэ селъэIуащ, щIалэ цIыкIур си 
деж нашэну. Езыхэм ядэртэкъым - дэ 
хадэ, пщIантIэ, Iэщ диIэщ, ахэр зехьэн 
хуейщ, спортым тригъэкIуэдэн зэман 
иIэкъым, жаIэрти. Ярэби, псори дыщыгу-
фIыкIыжынщ, нэвгъакIуэ тренировкэм, 
жысIэурэ сылъаIуэрт. Зэрыхъуари фо-
лъагъу.

Тау Хьэсэнбийрэ сэрэ Афины щекIуэкIа 
Олимп джэгухэм дыщежьэнум и пэ къи-
хуэу Пермь, Санкт-Петербург, Мэзкуу, 
Челябинск къалэхэр, уеблэмэ Ханты-
Мансийск автоном округыр, къыдэ-
лъэIухэрт абыхэм я цIэкIэ зыкъыдагъэ-
гъэлъэгъуэну, дызыхуейхэри къытхуа-
щIэну хьэзырт. Ауэ дэ яхуэддатэкъым, ди 
Къэбэрдей-Балъкъэрыр япэ идгъэщри. 
АтIэ иджыпсту щыIэхэм я нэхъыбэм я 
фейдэ нэхъыбэ зыхэлъын зэребгъэлъа-
гъуу, абыкIэ яунэтIынущ. Абы нэмыщI, я 
адэ-анэхэр къыхэIэбэу тренерхэм зэран 
къыщытхуэхъур мащIэкъым. Японхэм 
зэрыжаIэу, шыIэныгъэ зыхэгъэлъын 
хуей уэ аращ апхуэдэхэм деж. 

Иджырей адэ-анэхэм я бынхэр занщIэу 
чемпион ящIыну хэтщ. Аращ дызыхуэ-
кIуар. Илъэсих-блы фIэкIа мыхъуа са-
бийр нашэри, япэу зыщIэупщIэр зыщ: 
мыр чемпион хъуну? ГъэщIэгъуэнращ, 
мыр цIыху тхуэфщI, тхуэвгъасэ, жаIэр-
къым. Чемпион фIэкIа, нэгъуэщI зыми 
хуеижкъым иджыпсту. Ар уи жагъуэ       
мэхъу. Нэхъапэм апхуэдэу щытакъым. 

- Дауэ уеплърэ, 2028 гъэм и гъэма-
хуэм екIуэкIыну Олимп джэгухэм 
дыкIуэфыну апхуэдэ гугъэхэр щыIэ?

- Пэжыр жыпIэмэ, догугъэ. «Тажыш-
хуэр» къэхьыным хуэунэтIауэ Баку 
щекIуэкIа зэIущIэм ди командэм хъа р-
зынэу зыкъыщигъэлъэгъуащ, иужькIэ 
Ташкенти апхуэдэу щыбэнащ. Сэ згъэса-
уэ щIалищ щыIэщ УФ-м и командэ къыхэ-
хам. Тау Хьэсэнбий къэралым и командэ 
нэхъыщхьэм и тренер нэхъыжьщ, Щад 
Мурат илъэс 23-рэ зи ныбжьхэм я тренер 
нэхъыщхьэщ, Хьэбэчыр Мурати цIыху-
хъухэм я командэм и тренерщ. АтIэ, 
иджыри зэ жысIэнщи, гугъэшхуэхэр 
щыIэщ ди ныпым дыщIэту, ди гимныр 
къыщрагъауэу Олимпиадэм дыхэтыну.

Епсэлъар  
ХЬЭЩЫКЪУЕЙ  Олегщ.

ЦIыхугъэращ  япэ  идгъэщыр

дыкъэкIуэнуращ жаIамэ, ар зыщ, чемпи-

ЕМКЪУЖ  Мухьэмэд:

Хэку зауэшхуэм и илъэсхэм 115-нэ 
Къэбэрдей-Балъкъэр шуудзэм хэту 
хэкIуэдахэм я фэеплъыр - сэшхуэкIэ 
танкхэмрэ топхэмрэ япэщIэува шууей 
псэемыблэжыр - Налшык къалэм зэ 
къыдыхьам и нэгум къыщIонэ.

АР ЗЫТРАУХУА дивизэм, зэрытщIэ-
щи, Сталинград екIуэлIапIэр ихъумащ. 
Абы и кIэухыр гукъутэт. Дауэ мыгу-
къутэнрэт, IэпщэпцIанэу жыхуаIэм 
хуэдэу, шым тесу нэмыцэ танкхэм 
пэщIэувэн хуей хъууэ, ди щIыналъэм и 
къуэ пажэ мини 4-м нэблагъэр абы 
щыхэкIуэдакIэ?! ЛIыхъужьхэм я фэеп-
лъыр республикэм и щыхьэрым къы-
щыщызэIуахар 2005 гъэрщ. Ар Налшык 
дэлъэдапIэм (Пятигорск къалэм укъы-
щикIкIэ) щытщ. Фэеплъыр зытет мывэр 
лъагэщ, скульптурэр нэхъ иныжу 
уегъэлъагъу Iэ ижькIэ сэшхуэр зышия 
зауэлIыр зытес шым и фIалъэ лъакъуи-
тIымкIэ зыкъызэриIэтам. 

115-нэ шуудзэр 1941 гъэм и дыгъэгъа-
зэм Къэбэрдей-Балъкъэр АССР-м щы-
зэщIагъэуIуат. Абы хагъэхьат лэжьакIуэ 
къызэрыгуэкIхэр. Гупыр 51-нэ армэм 
хэту, 1942 гъэм и гъэмахуэмрэ бжьы-
хьэмрэ нэмыцэ зэрыпхъуакIуэхэм ща-
пэщIэтащ Сталинградрэ Кавказ Ищ-
хъэрэмрэ. Ар щызэуащ Донрэ Волгэрэ 
я зэхуакум, Дон Iуфэ Iус Ростов и гъу-
нэгъу щIыпIэхэу Мартыновкэ Инымрэ 
Мартыновкэ ЦIыкIумрэ, Пробуждение, 
Ремонтное къуажэхэм, Ново-Николаев-
скэ, Цимлянскэ станицэхэм, Къалмы-
къым хы хьэ Цаган-Нур жылэм.

1942 гъэм накъыгъэм и 20-м къы-
щыщIэдзауэ шыщхьэуIум и 27 пщIондэ 
51-нэ дзэр пэщIэтащ бийм танкрэ авто-
транспорткIэ къызэгъэпэща и дзэ 

 къулыкъущIапIэхэу 40, 48-хэмрэ 6-нэ 
румын корпусым и дзэхэмрэ. Генерал 
Погребовым и унафэм щIэту къару 
лъэщ зэщIагъэуIуат. Абы 115-нэ шуу-
дзэм къищынэмыщIа, хагъэхьат 255-нэ 
шуудзэ полкыр, танк бригадэ №40-р, 
19-нэ гвардейскэ полкыр. Гупым къалэн 
хуагъэуват Мартыновкэ ЦIыкIум, Ор-
ловкэ Иным, Батлаевскэ лъэныкъуэкIэ 
кIуэуэ бийр а щIыпIэхэм къыщагъэу-
выIэну.

Бадзэуэгъуэм и 26-м, пщыхьэщ хьэ-
хуэкIуэу, 115-нэ шуудзэр иувыкIащ щIы-
пIэр ихъумэну. Бадзэуэгъуэм и 27-м 
зэуэн щIидзащ. Гупыр IэщэкIэ зэры-
зэщIэузэда щIагъуэ щыIэтэкъым: фоч, 
лагъым, топу зы мащIэ. Абы къыпэщIэтт 
я бжыгъэкIэ хуэдипщIкIэ нэхъыбэ 
нэмыцэ танкыдзэхэр. Ахэр уафэмкIэ 
къыщахъумэрт я кхъухьлъатэхэм. Ба-
дзэуэгъуэм и 27-м къыщыщIэдзауэ 
шыщхьэуIум и 22 хъуху 1-нэ шуу гупыр 
зэхэуэ гуащIэхэм хэтащ. Пхуримыгъэ-
къужын хэщIыныгъэшхуэ игъуэтат, 
къуа жэ зыбжанэкIэ къимыкIуэтуи хъуа-
тэкъым. ШыщхьэуIум и 22-м шуу дзэм 
унафэ къыIэрыхьащ Сталинград екIуа-
лIэ щIыпIэр ихъумэну, нэхъыщхьэр - 
Цаган-Нур и Iэгъуэблагъэм и гъуэгу-
хэмрэ Сарп гуэл зэпрыкIыпIэмрэт. 
Гупым а щIыпIэр мазитIкIэ ихъумащ. 
1942 гъэм жэпуэгъуэм и 19-м хэщIыны-
гъэшхуэ зыгъуэта дивизэр (цIыху      
4500-м щыщу мини 4-м нэблагъэ фIэ-
кIуэдат) зэбграгъэкIыжащ. Къэнахэр 
зыхагъэ хьа тIасхъэщIэх гуп щхьэхуэ-
хэм рэ тан кым пэщIэт гупымрэ 4-нэ шуу-
дзэ корпусым хагъэхьэжащ… 

115-нэ шуудзэм хэтахэм я фэеплъхэр 
щагъэуващ Налшык къалэмрэ Марты-
новкэ Инымрэ. Абыхэм я лIыгъэм тет-

хыхьыжащ КIыщокъуэ Алим («Нал къу-
та» романыр 1973 гъэм къыдэкIащ). 

115-нэ Къэбэрдей-Балъкъэр шуудзэм 
и фэеплъыр Налшык къалэм щызыщIа 
скульптор Iэзэ ТхьэкIумащIэ Михаил 
абы зэрелэжьам теухуауэ итхыжат: 
«1942 гъэм и гъэмахуэм екIуэкIа зэ-
хэуэхэм я ужькIэ, шыуэ щхьэрыутIыпщ 
хъуамрэ хэкIуэдар зыхуэдизымрэ зыми 
хужыIэнутэкъым. СызыIущIа ветеран-
хэм, Сальск тафэхэм щызэхэта зэхэуэ-
хэр зи нэгу щIэкIахэм къызэраIуэтэ-
жымкIэ, гупым хэтам и Iыхьэ нэхъыбэр 
хэкIуэдат, шыуэ - нэхъыбэж. А псор си 
гум хэмыхьэу къэнатэкъым. Абы щIы-
гъужт дэтхэнэ адыгэ щIалэ цIыкIуми 
хуэдэу, сыщысабийм шыхэр фIыуэ 
слъа гъуу зэрыщытар. Зауэр ди текIуэ-
ныгъэшхуэкIэ зэриухар абы хэлъхьэжи - 
шуудзэм теухуа скульптурэр зыхуэдэ-
нур си нэгу къыщIэувагъэххэт. Фэеп-
лъым сыщелэжьым, сегупсысащ: «Си 
шыр щызбгынэкIэ, сэ езым дауэт 
сызэрыбгъэдэкIыфынур?!» - жысIэри. 
Япэу си щхьэм къихьар - абы IэплIэ 
зэрыхуэсщIынурт. Дауи, зауэр зде-
кIуэкIым зауэлIым, дапхуэдизу ар езыр 
хуеями, апхуэдэ Iэмал зэримыIар 
гурыIуэгъуэщ. Куэдрэ къэхъуащ за-
уэлIри шыри зэгъусэу хэкIуадэу. Е уIэ-
гъэ хъуа шыр гугъу иримыгъэхьын 
щхьэкIэ, и нэм нэпсыр къыщIэжу, ар и 
IэкIэ иукIыжын зэрыхуейм щеувэлIаи. 
Щхьэусыгъуэ зэхуэмыдэ куэдкIэ зэпэ-
IэщIэ хъурт зауэлIымрэ шымрэ. Абыхэм 
сегупсысу фэеплъым иужь сыщихьэм, 
зауэлIым шым IэплIэ хуищIу къэз-
гъэлъэгъуэным сыкъытеувыIат. Шум и 
теплъэр щIэнэхъ иным щIагъыбзэ 
щIэлът - Хэку зауэшхуэр ТекIуэныгъэ 
ИнкIэ зэриухар, абы цIыхубэм хэлъхьэ-
ныгъэ къызэрымыкIуэ зэрыхуищIар». 

ТхьэкIумащIэр зытепсэлъыхьыжа 
скульптурэр цIыхубэм игу дыхьатэ-
къым, зауэлIымрэ шымрэ я инагъкIэ 
зэ рызэхуэмыдэр къемыкIуу къалъыта-
ти. 

Апхуэдэу щыхъум, ТхьэкIумащIэм 
етIуанэ фэеплъыр, нобэ Налшык дэ-
лъэдапIэм щытыр, ищIащ. Ар цIыхубэм 
япхъуэтащ, «ТхьэкIумащIэм и шыр» 
жаIэу тепсэлъыхьу. Сэшхуэ иIыгъыу 
танкхэмрэ топхэмрэ пэщIэува зы шууей 
псэемыблэжым и теплъэмкIэ Михаил 
хузэфIэкIащ лIыгъэрэ хахуагъэу ди 
щIалэхэм а зэман гугъум яхэлъар къи-
гъэлъэгъуэжыну. Пэжуи, шы зызыIэтам 
и къарууфIагъымрэ лъэпкъ фащэкIэ 
зэщыхуэпыкIа зауэлI лъэщымрэ уи гур 
ягъэпIейтей. 

Шуудзэм адыгэу 2919-рэ хэтат, балъ-
къэру - 568-рэ, урысу - 680-рэ, украину - 
86-рэ, осетину - 58-рэ, куржыуэ - 25-рэ, 
адыгейуэ - 13, бгырыс журту - 6, евро-
пей журту 11, къэзахъыу - 12, шэрджэсу 
2, ингушу 2, тэтэру - 1, къэрэшейуэ - 12, 
ермэлыуэ - 15, нэгъуейуэ - 6, лезгину - 1.

БАГЪЭТЫР  Луизэ.

Хэку зауэшхуэм и илъэсхэм 115-нэ къулыкъущIапIэхэу 40, 48-хэмрэ 6-нэ 

футболистхэр хущIэкъурт зэхьэзэ-
хуэм ипэ къихуэу фэбжь зэрамы-
гъуэтыным. Апхуэдэу щыт пэтми, 
налшыкдэсхэм тепщэныгъэр яIы-
гъащ. Абыхэм я ебгъэрыкIуэныгъэ-
хэр нэхъ лъэщт икIи топыр псынщIэу 
зэIэпахырт. Аращ къызыхэкIар зэIу-
щIэм и япэ Iыхьэм пенальти къызэра-
лэжьар. Метр пщыкIузым и деж 
щыту КIэдыкIуей Хьэким бжыгъэр 
къызэ Iуихащ икIи «Спартак-Нал-
шыкыр» япэ иригъэщащ. 

Загъэпсэхуу къихьэжа иужькIэ 
лъэныкъуитIми зэхъуэкIыныгъэ 
 зы бжанэ ирагъэкIуэкIащ. Ахэр бел-
городдэсхэм нэхъ къахуэщхьэпащ 
икIи бжыгъэр зэхуэдэ ящIыжыну 
яхузэ фIэкIащ. Арати, зэрытемы-
гъэкIуауэ, 1:1-уэ, гупхэр зэбгъэ-
дэкIыжащ.

Зэхьэзэхуэм щIимыдзэ щIыкIэ 
«Спартак-Налшыкым» иджыри зэ-
ныбжьэгъугъэ зэIущIитI иригъэкIуэ-
кIыну и мурадщ. Зэрыхуагъэфащэм-
кIэ, ди щIалэхэм я хьэрхуэрэгъунущ 
Черкесск и «Нартымрэ» Нэзрэн и 
«Ангушт»-мрэ. 

ХЬЭТАУ  Ислъам.

Футбол

Зэхьэзэхуэм
и пэ къихуэу

Урысейм и Уголовнэ-
гъэзэщIакIуэ IэнатIэм и 
лэжьакIуэхэм гъатхэпэм и 
12-м ягъэлъапIэ я махуэр. 
Мы гъэм илъэси 146-рэ    
ирокъу ФСИН-р къызэры зэ-
рагъэпэщрэ, Къэбэрдей- 
Балъкъэрым щыIэ щIына-
лъэ управленэр илъэсищэм 
щIигъуащ. IэнатIэм и тхы-
дэм, абы и лэжьакIуэхэр 
зэрагъэхьэзырым, ахэр 
къы зэрыхахым, хуащI гу-
лъы тэм къытхутепсэлъы-
хьащ Урысей ФСИН-м и 
 управленэу КъБР-м щыIэм 
и унафэщI, къэрал кIуэцI 
къулыкъум и полковник    
Демидов Александр:

- УГОЛОВНЭ-гъэзэщIакIуэ 
IэнатIэр къэунэхуащ 1879 
гъэм, къэрал кIуэцI Iуэхухэм-
кIэ министерствэм хэту Лъэ-
хъуэщ управленэ нэхъыщхьэ 
къыщызэрагъэпэщам. Къэ-
бэрдей-Балъкъэрым 1920 
гъэхэм къыщызэIуахащ япэ 
пенитенциар IуэхущIапIэхэр. 
Ахэр къуэншахэр щагъэтIыс 
унэхэу щытащ, иужьым 
тезырыр щагъэзэкIуэж коло-
ниехэм хуэкIуащ. Мы зэ-
маным республикэм щыIэщ 
апхуэдэу плIы, следственнэ 
изолятор, я хьэл мыхъу мы-
щIэхэр щызыхрагъэн центр. 

Ди IуэхущIапIэхэм суд 
унафэкIэ тезырхэр щра-
гъэпшыныж япэу ягъэтIыса 
цIыхухъухэм; нэхъапэкIи уго-
ловнэ тезырыр ягъэтIысу 
зыпшынахэм; етIуанэу щIэп-
хъаджагъэ зылэжьа цIыхубз-
хэм; щIэпхъаджагъэ зыIэ-
щIэщIахэу нэхъапэкIэ ямы-
гъэтIысахэм, апхуэдэуи иджы 
япэу ягъэтIысахэм, мурад 
ящIу щIэпхъаджагъэ мыин-
хэр е курыт хьэлъагъ зиIэхэр 
зылэжьахэм. ЯмыгъэтIысу 
суд зытращIыхьахэм якIэ-
лъоплъ уголовнэ-гъэзэ щIа-
кIуэ инспекцэм и лэжьакIуэ-
хэр. 

Уголовнэ-гъэзэщIакIуэ Iэ-
натIэр зи лэжьыгъэм хуэIэ-
ижь хэмкIэ къызэгъэпэщауэ 
щытыпхъэщ псом япэрауэ. 
Ди лэжьакIуэхэр къыхэхыным 
гулъытэ худощI. УИС-м щы-
лэжьэну къащтэ Урысей Фе-
дерацэм и цIыхухэу илъэс 18 
- 40 ныбжьхэм къриубыдэхэр. 
Зыпэрыувэну IэнатIэри я 
щIэныгъэм елъытащ. 

УнафэщI нэхъыщIэ къу-
лыкъу IэнатIэ къратын пап-
щIэ класс 11-р къаухамэ ири-
къунущ. Курыт, нэхъыжь уна-
фэщI гупым хыхьэхэм Iэмал 
имыIэу я IэщIагъэмкIэ курыт, 
нэхъыщхьэ щIэныгъэ яIэн 
 хуейщ. 

ЛэжьапIэм увыну мурад 
зыщIар и узыншагъэкIи, Iуэху 
зехьэкIэкIи, хабзэкIи къалэн-
хэр зыгъэзэщIэфыну щытын 
хуейщ. Я узыншагъэр къэ-
зыпщытэ дзэ-дохутыр ко-
миссэ диIэщ. 

ЛэжьакIуэхэр къыщытщ тэ-
кIэ гулъытэ хэха яхудощI дзэ 
Iуэху хэхам хэтахэм. БлэкIа 
илъэсым УФСИН-мрэ «Хэкум 
и хъумакIуэхэр» къэрал фон-
дым и къудамэмрэ зэгу-
рыIуэныгъэ зэращIылIащ дзэ 
Iуэху хэхам и ветеранхэр 
лэжьыгъэкIэ къызэгъэпэ щы-
ным ехьэлIауэ. Ар хуэунэтIащ 
зауэ Iуэхухэм хэтахэм ядэ-
Iэпыкъуным, психологие и 
лъэныкъуэкIэ защIэгъэкъуэ-
ным, Урысейм Тезыр зытра-
лъхьахэм ар егъэпшыныным-
кIэ и федеральнэ къулыкъум 
и еджапIэхэм щIэгъэ тIыс-
хьэным. 

Дэ дыхоплъэ СВО-м и вете-
ранхэм ящыщхэр ди Iуэху-
щIапIэхэмрэ къудамэ хэмрэ 
къулыкъухэр щетыным икIи 
мы Iэмалыр къэзгъэсэбэпу, 
дзэ Iуэху хэхам и зауэлIхэр 
къызогъэблагъэ уголовнэ-
гъэзэщIакIуэ IэнатIэм щылэ-
жьэну. 

- Къулыкъу зыщIэнухэр 
дауэ къызэрыхэфхыр?

- IэнатIэ къэувынум щепса-
лъэкIэ кадрхэмкIэ, гъэсэны-
гъэ, социальнэ лэжьыгъэ 
ядегъэкIуэкIынымкIэ къуда-
мэр кърата дэфтэрхэм хо-
плъэ, и зэфIэкIыр, щIэны-
гъэр здынэсыр зрегъащIэ. 
Апхуэдэ тхылъыр цIыхум и 
IуэхущIафэхэм фIыуэ ущы-
зыгъэгъуазэщ. Ар зы мазэ  
нэхърэ нэхъыбэкIэ IэнатIэ 

Iумызагъэмэ, ди упщIэхэм 
жэуап къыщриткIэ къулыкъу 
ищIэну зэрыхуэмыпабгъэр 
щытлъагъукIэ, къыдгуроIуэ 
дызэрызэдэмыгъуэгурыкIуэ-
фынур. 

- ФСИН-м и лэжьакIуэхэм 
сыт хуэдэ льготэхэр яIэ?

- Зэрылэжьа илъэсхэм 
елъы тауэ пенсэ щыхуагъэув-
кIэ худэчых иIэнущ (къулы-
къум зэрыпэрыта зы мазэр 
мазэрэ ныкъуэу къыхуабж); 
ведомствэм и медицинэ 
Iуэху щIапIэхэм пщIэншэу 
Iуэхутхьэбзэхэр къыщыхуа-
щIэ, санаторэхэм, курортхэм, 
зыщрагъэIэзэнущ; илъэс 
къэс ират махуэ 30 я зыгъэ-
псэхугъуэм худыщIагъу къу-
лыкъум зэ рыпэрыта илъэс 
бжыгъэмрэ лэжьэгъуэ зэма-
ным щIигъуу и къалэнхэр зэ-
ригъэзэщIам папщIэ ху щIа-
гъуа махуэмрэ; лэжьакIуэхэм 
я сабийхэм гъэсапIэхэм, 
еджапIэхэм егъэ быдылIэ-
нымкIэ, апхуэдэуи узынша-
гъэр щрагъэфIакIуэ лагер-
хэм ягъэкIуэнымкIэ зыщIа-
гъакъуэ; зыгъэпсэ хуа кIуэ 
щы кIуэм деж ахъ шэкIэ до-
Iэпыкъу; фэтэр къащтэн хуей 
хъуми, зыщIагъакъуэ. Апхуэ-
дэуи ФСИН-м Iэмал ярет 
пщIэншэу ве домствэм и 
еджапIэхэм щIэныгъэ нэ-
хъыщхьэ щызрагъэгъуэтыну. 
Къыхэдгъэщынщи, мы гъэм 
еджапIэ нэхъыщхьэхэм 6 
дгъэкIуэфынущ. Аращи, мы 
илъэсым республикэм и 
школхэр къэзыуххэр щIэтIыс-
хьэфынущ Хуитыныгъэмрэ 
управленэмкIэ академием, 
Владимир къалэм дэт юри-
дическэ институтым, Воро-

неж институтым, Санкт-Пе-
тербург университетым, ма-
хуэрыеджэуи, заочнэуи абы-
хэм ди лэжьыгъэм пыщIа 
щIэныгъэ нэ хъыщхьэ щызра-
гъэгъуэ тыфынущ. Ведомст-
вэм и еджапIэм и дипломым 
Iэмал къует ди IуэхущIапIэм 
лэжьапIэ къэувыну. Къинэ-
мыщIауэ, курсантхэм стипен-
дие ират; еджапIэр къауха 
нэужь «къэрал кIуэцI къулы-
къум и лейтенант» цIэр фIащ; 
япэ мазищым зэ тыгъуэу по-
собие ират, Iэмал имыIэу 
зыхуеинухэр къищэхун пап-
щIэ. Институтхэм щеджэхэр 
зы хуеину псомкIи къэралым 
къызэрегъэпэщ, уголовнэ-
гъэ зэщIакIуэ IэнатIэм и лэ-
жьакIуэхэм ират хабзэ худэ-
чыххэр къагъэсэбэп, Уры-
сейм IэщэкIэ ЗэщIэузэда и 
Къарухэм къулыкъу щрахьэ-
кIыныр хуагъэIэпхъуэ. 

- ЛэжьакIуэщIэхэр дауэ 
къыфхэзагъэрэ?

- ДащепсалъэкIэ, дэтхэнэ 
кандидатри IэнатIэм щыдо-
гъэгъуазэ. ЩIэуэ къатщтэм 
гъэсакIуэ идогъэбыдылIэ ди 
лэжьакIуэ зэчиифIэхэм ящы-
щу, сыту жыпIэмэ, ди дежкIэ 
мыхьэнэшхуэ иIэщ абы IэщIа-
гъэлI нэс къыхэкIыным. Нобэ 
лэжьакIуэщIэщ - пщэдей 
Урысейм къулыкъу хуэзыщIэ 
унагъуэм я лъагъуэхэш хъу-
ныр зыхуэIуа щыIэкъым. 
УИС-м и дэтхэнэ лэжьакIуэри 
лIэщIыгъуэрэ ныкъуэрэ тхы-
дэ зиIэ ведомствэм и Iыхьэ 
мэхъу. А зэманым къриу-
быдэу законым къулыкъу 
хуэтщIэу дахуолажьэ Урысей 
Федерацэм и цIыхубэм. Ди 
дежкIэ мыхьэнэшхуэ зиIэ мы 
махуэм захузогъазэ ди лэ-
жьэгъухэм, хэхауэ ди ветеран 
лъапIэхэм. Ди Iуэху бгъэ ды-
хьэкIэм, IэщIагъэм дызэры-
хуэщIам дэ тщыщ дэтхэнэми 
Iэмал къыдет ехъулIэны-
гъэщIэхэм дынэсыну. Ахэр 
елъытащ хабзэм тетыным, 
къэмылэнджэжу лэжьэным, 
ди япэ итахэм я щапхъэм 
дрикIуэным. Къэралым пщэ-
рылъ къытщищIащ Iуэху ш-
хуэхэр зэфIэтхыну, аращи, си 
фIэщ мэхъу Урысейм и 
Уголовнэ-гъэ зэщIакIуэ Iэна-
тIэм и управленэу Къэбэр-
дей-Балъкъэрым щыIэм и 
гупым щыщ дэтхэнэми къы-
хуагъэува къалэнхэр гъэ зэ-
щIэным я къарур зэ рыри-
хьэлIэнур. Фэри фи Iыхьлыхэ-
ми узыншагъэ быдэ, зэIузэ-
пэщыгъэ, гъащIэ кIыхь, 
ехъулIэныгъэщIэхэр фиIэну 
си гуапэщ!

Зыгъэхьэзырар
УЭРДОКЪУЭ  Женящ.

ЛэжьапIэм увыну мурад Iумызагъэмэ, ди упщIэхэм

НаркотикхэкIхэр хабзэншагъэкIэ игъэ-
кIыным пэщIэт Iуэхухэр Урысей ФСБ-м и 
управленэу КъБР-м щыIэм, КъБР-м щыIэ 
МВД-м я лэжьакIуэхэм ирагъэкIуэкIыу 
къызэпаудащ Май къалэм щыпсэу, илъэс 
33-рэ зи ныбжь Татауров Д. С. зэрихьэ 
щIэпхъаджагъэр.

Ар пыщIащ республикэм и щIыналъэм 
наркотикхэкIхэр щы зэбгрегъэхыным. Абы 
къытрахащ   «N-метилэфедрон» нарко-
тикхэкI  грамм 62-м щIигъу.

КъБР-м и Май къалэ судым и унафэ къару 
зыгъуэтам ипкъ иткIэ  Татауров Д.С. къуан-
шэу, УФ-м и 228.1 статьям и 4-нэ Iыхьэм и   
«г»  пунктым, 30-нэ статьям и  3-нэ Iыхьэм  
къыщыхьа щIэпхъаджагъэхэр илэжьауэ 
 къалъытащ. Абы илъэс 11 тралъхьащи, 
тезырыр ткIийуэ щрахьэкI колонием щи-
гъэкIуэнущ. 

«Спартак-Налшыкым» ерыщу 
зыхуегъэхьэзыр гъатхэпэм и 22-м 
щIэзыдзэну Урысей Федерацэм 
футболымкIэ и етIуанэ лигэм и «Б» 
дивизионым и Япэ гупым мы гъэм 
щекIуэкIыну зэхьэзэхуэм. 

МЫГУВЭУ иухыну зыгъэсэны-
гъэхэм къадэкIуэу ди щIалэхэм 
зэныбжьэгъугъэ зэIущIэхэри щIэх-
щIэхыурэ ирагъэкIуэкI. Гъатхэпэм и 
5-м Налшык и Сабий стадионым Ха-
савюрт и «Победа»-р 3:1-уэ щыха-
гъэщIа иужькIэ, махуитху дагъэкIри, 
ахэр ЕсэнтIыгу кIуащ. Абы къащы-
пэплъэрт Белгород къикIа «Салют»-р.

Джэгур удэзыхьэхыщэу екIуэкIауэ 
пхужыIэнукъым. Тренерхэр кIэлъы-
плъырт зыгъэсэныгъэм кърикIуахэм, 


